
ГьанбиркахъехIе: Дагъистайзиб хIиллабачила, дронанала 

бяхъяначила, дявила ва мягIничерти объектуначила баянти 
кадирхъниличи къадагъа кабизахъурси саби.

Сагати тяхIяр-кьяйда хIясибли, СМИ-базир ва Интернетлизир 
хIиллуртала ва чябхъинтала асуртачила багьахъниби, 
видеоматериалти мерладирахъес, дурайахъес къадагъабирули 
саби. Дагъиста мер-мусаличир ВСУ-ла гьавала сарицун 
урцути гIягIниахълуми пайдаладирнила, ил лугIилизир – 
илди кадиркнила яра урцнила, ва илдани дарибти зарултала 
хIекьлизирти баянти тIинтIдирес асубируси ахIен.

Илдигъунти тяхIурти далдурцути сари регионнис урехи 
хIебирахънила дазурбазир.  

БУРГЪАНТАС   КУМЕК

                                                                                                                             

ВАТIАН  БАЛТАХЪАНТИ  ГIЕББУРЦУЛИ

Наида Гъуруева
 

Республика сентябрьла 1-личиб сагаси бел чIу-
дила дуслизиб бучIантас школабази унза абхьес  хIя-
дур бикIули саби. БекIлибиубси пикри бяхIчииули 
саби тIабигIятла мусибат бетаурли, зараллизи дикиб-
ти багьудила объектуначи. ХIянчи дурадуркIули сари 
130 багьудила объектличир. Илдазирад цацадехIти 
сагадан тIашдатурли сари, дебали дукьдуунхIели. 5 
объект къалабаси тяхIярли тIашдалтути мегьла кон-
струкциябазирад дарибти сари. Илди сари ЧIярадала 
районна Ирибла шилизиб, Дербентла районна Ара-
блинское ва Рукель бикIути шимазир, Хасавюртла 
районна Адильотарла ва Бабаюртла районна Ново-
цилитлила школаби. 

Сагати школаби ишбархIила манзилла тIала-
бу на чи далдикахъили  дарибти сари ва къулайти 
шуртI ри акIахъубли сари дурхIнази чула пагьмурти 
гьаргдарахъес ва гIяхIил бучIахъес. Илкьяйдали ле-
рилра шуртIри алкIахъути сари шикьбикIес къиян-
булхъути бучIантази лайикьси багьуди касахъес ба-
гьандан. План хIясибли спортла майдунти ва бамс-
риихъути меранира далкьарахъу. 

 Школаби сагадирнила бетуц  ДР -ла БекIла 
къул лукъуни заманалис дузахъуси Ф. Щукинни 
къел гIеб би куси саби. Илди дирнила даража су-
нени министртачил барх чуйнара ахтардибариб-
сири. Илала гъай хIясибли, бекIлибиубси школа-
би къалабали тIаш далтницун ахIенну, дурхIнас 
урехихIебирахъни ва школаби тIалабуначи ме-
шутили диъни саби.  Гьан бир  кахъехIе, республи-
кализир шин ахъдиубли зараллизи дикибти шко-
лаби ункъдарес хIейэсти даражаличи дикибтири. 
Специалистунани хIердарибхIели, илди сагадарес 
хIебирниличила багьахъурсири ва илдала мерли-
чи къалабаси тяхIярли мегьла конструкциябазирад 
чедир гьандушибти школаби тIашдатур. Сентябрь-
ла  1- личир илди школабани цаибил класслизибад 
бехIбихьили 11  ибилличи бикайчи 1200 учIаннис 
унза гьаргдирути сари. Ил дебали дигеси анцIбукь 
саби, сенахIенну жагьти дурхIнала гIямрулизиб 
бекIлибиубси багьуди кайсни саби. Гьаларти дус-
мазирра нушала республикализир дахъал сагати 
школаби тIашдатуртири ва ункъ-
дарибтири. Иличибли нушала 
республика ил шайчиб улкала 
лерилра регионтазибад гьаларти 
къяяназиб саби.     

СКАНИРОВАТЬБАРАЯ ВА  ЛЕХIИРХЪЕНАЯ

ЖУРНАЛИСТЛА  КОЛОНКА

БелчIудила 
дусличи 
хIядурдеш

КЪАДАГЪАЛАСИ  САБИ

Рабадан БяхIяммадов

Се заманализибра миллатла 
гьалабяхI арбякьундешла даража  
илала цIакьличил, яра мас-давла 

лебниличил белгибируси ахIенрину, бегI 
гьалабси яргализиб гIилмулизир диахъубти 
сархибдешуначил машгьурбиубти гIялим-
тачил  умцуси сабри.

АхIерти гьалмагъуни, гьаланачи бурес 
чебиркур, нушала газетализиб сагаси ру-
брика  абхьес дигулра, сабира  Дагъиста ва 
Россияла гIилмулизи халаси пай кабихьиб-
ти даргала машгьурти гIялимтас, гIилмула 
хIянчизартас, мугIяллимтас хасбарибси.

Илдани Дагъистайзир сагати гIил мула 
школаби ва отделти акIахъуб, хIялумцI-
лабала сагати бяхIчибизуни гьаргдариб, 
нешла мез ва тарих мяхIкамли дихIули, 
илди наслуличирад-наслуличи диахъули 
сари, сагати специалистуни руркъули саби 
ва гIилму гьалабяхI башахъули саби. 

Даргала миллатлизиб гьар мурталра би-
рутири дагьриличи чекабилзути адамти, жяв-
ти замунтачибад динна гIялимтани гIярабла 
гIилму руркъутири, дусми аркьуцад гIилмула 
цархIилти кьялуби руркъути специалисту-
нира дакIубухъун. Ил тяхIярли миллатла 
бухIнаб гIилму руркъути ва илизи пай кабир-
хьути даргала агьлу (интеллигенция) акIуб.

ИшбархIи нушала миллатла вакилти 
бу зули саби Россияла гIилмуртала акаде-
миялизиб, улкала машгьурти ВУЗ-аназиб, 
гIилмула-хIялумцIлабала институтуназиб, 
пачалихъла хIукуматла органтазиб ва 
белчIудила учреждениебазиб. Илди лебил-

ра ца бекIлибиубси мурадли цалабирхъу-
ли саби —  гIилмулис марли кални ва чула 
дагьри халкьлис багаладиахъни.

АХЪАЙ МУРТАЗАЕВ   РЕГИОННА 
ГIИЛМУ ЦАХIНАБЯХЪИБСИ ГIЯЛИМ

ИшхIелла манзиллизиб гIилмула 
шайчирти гьаргбаркьуни агарли, гIилму 
бузахъес хIейрар. Илала дурабадра гIил-
мулизир ди ахъубти сархибдешунани 
халкьла яшавлашалти шуртIри гIяхI-
дулхъахъули сари ва гIямрулизир багала-
диэсти сагадешунира алкIахъули сари. 

ГIялимтани чула гьуни даимбарести 
жагьилти специалистунира хIядурбирули 
саби. Лерилра гьандушибти гьунарти лерси 
адам сай Россияла гIилмуртала Академияла 
Дагъиста Федералласи хIялумцIлаби ду-
ра дуркIуси центрла (ДФИЦ РАН) директор, 
физикала-математикала гIилмуртала док-
тор, профессор ва академик Ахъай Кьур-
банович Муртазаев. Дахъал дусмазир фи-
зикала гIилмулизир илини дурадуркIути 
хIялумцIлаби, гьаргбаркьуни, Дагъистайзир 
ва Россиялизирцун ахIенну, дурала улк на-

зирра машгьурдиубли сари.
Илала уличирли иш хIели 

Дагъиста академиялашалси  
гIилму, багьуди лебтанилра 
иргъули сари. 

Гьарил адамла гIил му ли зи 
гьуни багьуд лу мачи ди гиличил 
бехI бир хьу си са би.

Ахъай Кьурбано вич ла 
гIил мулати хIян  чурби гьанна-
ла ман зилла физикала гIил  -
мулис хасдарибти сари.  Илала 
хIялумцI ла би, сарира гIилмула 
бархбаслизир маш гьурдиубти, 
халаси мягI на бухIнабуцибти 
ва кьад ричерти сари. 

ГIяхIцад дусмала духI-
нар Ахъай Муртазаевла 
гIилмулашалти хIян чурби 
дунъяла машгьурти гIил  мула 
журналтазир дура духъун. 
Илди Россия ла ва дурала 
улкна ла гIя лим та ни, специа-
листунани чула гIил му ла шалти 
хIя лумцI лабазир пайдала ди-
рули сари, илдачи хъа рихъули 
саби. Ахъай Кьурбановичла 
бекI деш лиур кандидатдешла 
ва докторла уми сархути дис-
сертацияби лукIули сари. 

А.Кь.Муртазаевли жагьил специалисту-
ни руркъниличи халаси пикри бяхIчииули 
сай. ИшбархIила манзиллизиб гIялимтала 
жагьилси наслу хIядурбарни чараагарси 
баркьудили бетарули саби. 

Ахъай Муртазаев Россияла гIилмуртала 
ака демияла Дагъиста Федералласи  хIя-

лумцI лаби дурадуркIуси центрла дирек-
торла къуллукъличи катни — регионна 
гIил му гьалабяхI башахънила чараагарси 
бу тIали бетаур. 

ИшбархIи ДФИЦ РАН Северный Кав-
казла регионти-ургаб халаси кьадрила 
гIил  мула центрлира бетарули саби. Ишар 
гIилмула сагати бяхIчибизуни хIясибли 
хIя лумцI лаби дурадуркIули сари: физи-
кала, ма тематикала, химияла, тарихла, 
биоло гия ла, языкознаниела, археологияла 
ва цар хIил тира. 

Илгъуна гIилмула комплекс бузахъ-
ес, са   нигIятлашалти черяхIти устадеш 
 хIя жат   ли са ри. Ахъай Муртазаевла бекI-
деш лиу р ДФИЦ РАН-ни пачалихъла 
гIилмула прог  рам   мабазир, грантунала 
проектуназир жи гар черли бутIакьяндеш 
дирули сари. Ил тя хIярли декIар-декIарти 
улкни ва хал кьани-ур  габси бархбас, 
хIялумцIлаби ду ра дуркI  ни ла шайчибси 
кьялира гьа ла бяхI ба ша хъули сай.

Чекайзурли узуси гIялим Россия ла 
гIилмуртала академияла член-кор рес-
пондент ли, гIур биалли академикли викI -

нилира чебаахъиб — дахъал дусмазиб или-
ни барибси бузери гIячихъли кьиматла-
барни. Илгъуна у гIялимтас бедлугуси саби, 
эгер илдала хIянчурбани ВатIа гIилмулис 
пай да лебхули биалли.

Дагъиста ванза илдигъунти гIялим та-
чибли машгьурбирули саби ва республика-
ла даража ахъбирули саби.

Даргала миллат гIилмулизиб бузу-

ти гIялимтачил  мурталра машгьурсири. 
 Ахъай Кьурбанович Муртазаевла гIямрула 
та рихли биалли чебиахъули саби: адамла 
дагь риличивли, бузериличи дигиличивли  
ва хIянчиличи чекайзниличивли гIилмула 
че ряхIти ахъанайтачи ацIес имканбикIни.

Илдигъунти адамтани саби улкала дагь-
рила, багьудила даража кабилзахъути. Ила-
ла дурабад, Ахъай Кьурбановичгъунти гIил-
мулизиб бузути вакилтани улка гьар шай-
чибад гьалабяхI башахънилизиб гIил му ла 
сегъуна кьадри лебал чебиахъули са би. 

Дагъиста гIилмула 
челябкьла алкIа хъу си

ДАРГАНТИ  ГIИЛМУЛИЗИБ

 Ахъушала районна ХIерхмахьила шантани дявила хасси 
балбуцла бутIакьянчибас кумек 
цалабяхъиб ва бархьиб.

Посылкализи кадерхур 
гьар бархIила гIямрулизир 
хIяжатдиркути секIал, умудеш 
гIеббурцути гIягIниахълуми, берк-
бержла продуктуни, илкьяйдали 
ванати палтар ва кагъурти. Ил 
хIяракат бетерхахъурсири дявила 
хъарбаркьуни тамандирути 
бургъантала кьисматличи уркIи 
изути шантала икьалаличил.

Цалабяхъибси кумек СВО-
ла мер-мусаличи бархьахъес 
кумекчибала (волонтер) центрлизи 
бедиб. ХIерхмахьилантани нушала 
бургъантас уркIи-уркIилабад баркалла балахъули саби ва 
Чедибдешличил жяв-жявли хъули чарбухъи дигни иргъахъули 
саби.

«АХЪУШАЛА РАЙОН» МО-ЛА БАГЬАХЪНИБАЛА ПОЛИТИКАЛА ШАЙЧИБСИ УПРАВЛЕНИЕ

ЧЕДИБДЕШЛИЗИ  ПАЙ

Дагъиста БекIла къуллукъуни заманалис дузахъуси Фёдор 
Щукинни республикализиб СВО-ла ветерантас хасбарибси Юрт — 
бургъанти ва алхунтала хъалибаргуни гIердурцнила цаси центр — 
акIахъес пикрибарниличила буриб.

Илгъуна хIукму кьабулбарибсири организациялис бекIдеш 
дируси МяхIяч Шамиловличил масъулти хIердарили гIергъи. 
Чумал дусла духIнар «Дубуртала асилдеш»-ли 20 азирцад 
дугьабиз кьабулдариб, 342 ветераннис хIянчила мерани акIахъес 
икьалабариб, 800-цад хъалибарглис кумек гIеббаахъиб. 

Ф.Щукинни улкала Президентли бургъанти хъули 
чарбулхъниличи гьаланачибал хIядурбиахъес лебилра 
жибарниличила гьанбикахъиб. Ветерантала Юртли «ВатIан 
балтахъанти», «Дубуртала асилдеш» ва цархIилти организацияби 
цаладирхъу.

БекIлибиубси тIалаб — сегъунти-дигара дяхъи-хъас лерти 
ветерантас кункдешуни акIахъни. Центрлизиб илди, хIерли 
кахIебиили, хIяжатси специалистличи букьес ва насихIятуни касес 
бирар. Хъули чарбухъунхIели, СВО-ла бутIакьянчибас санигIятуни 
дяркъес, арадеш къулайбарес ва даршути гIямруличи шурбухъес 
чебиркур.

ДР-ла БекIла къуллукъуни заманалис дузахъусини цIакьбарили 
буриб, республикализиб ил шайчиб икьалабирули саби, 
хIукумат ла органтаницун ахIи, гIядатла адамтанира, жамигIятла 
хIяракатчибанира ва баркьудила адамтанира или. Илини 
ветерантала Юрт ВатIан балтахъантас сегъуна-дигара аги-кьяй да-
лизиб кумек гIеббиахъуси мерли бетарниличи бирхауди бихьиб.

Ф.Щукинни М.Шамиловлис республикала БекIла жамигIятла 
кумекчила удостоверение бедиб.

«ХIу къучакъ сайри, асилдешличил къуллукъуни тамандируси 
ва узуси, гIяхIбаркьла баркьуди дурабуркIуси. Бируси хIянчилис 
хIушала лебилра организациялис халаси баркалла. Лерилра 
бехIбихьудуназиб хIушаб кумекбирехIе», — буриб илини.

М.Шамиловли ДР-ла БекIла къуллукъуни заманалис 
дузахъусилис организацияла логотипличилси футболка 
пешкешбариб ва иб: «Гьарли-марли, организацияла дахъал хIянчи 
лер, нушани илди гьаннала гIергъира жигарчерли даимдирехIе».

СВО-ЛА  ВЕТЕРАНТАС —  ЮРТ

2026 ибил дусла августла 24-личибад 11-ли-
чи бикайчи Дагъиста пачалихъла автоинспек ция  ли  
«МяхI камли  —  дурхIни!» бикIуси балбуц ла хIя бъи-
бил бутIа дурабуркIули саби, сабира бел чIу дила са-
гаси дуслис гьалаб гьундурачиб дурхI нас урехи хIе-
би рахъ ниличи бяхIчиаибси.

Пачалихъла автоинспекцияла хIянчизартани 
дурхI нала бегIтала собраниебачир ва школала дал-
дуцуначир бутIакьяндеш диру, илаб дурхIнази ва 
халатази гьундурачиб бед-садбашнила тяхIяр-кьяй-
да личила гьанбиркахъу. 

Хаслира пикри бяхIчиаили бирар шала ухахъу-
ти лишантачи, урехи хIебирахънила хIябначи ва 
дурхIнас хасдарибти гIягIниахълумачи, илкьяйдали 
дурхIни велосипедуначиб, хутIла самокатуначиб ка-
булхъниличи.

Бузерила декIарси бяхIчибизли бетарар школа-
ла дурхIни гечбирухIели илдас урехи хIебирахънила 
тIалабуначи хIеруди бузахънила масъала.

БелчIудила сагаси дус — ил сагати тетрадуни, 
расписание ва палтарцун ахIенну, ил гьар бархIи 
дурхIяли школализи ва гIелабяхI ихъуси гьунира 
саби. БегIтас биштIатачил барх ил гьуни ахъес че-
биркур, гIядатлати тяхIяр-кьяйда гьачам-гьатIи ил-
дази баяндарили.

ДР-ЛА ПАЧАЛИХЪЛА АВТОИНСПЕКЦИЯ  

«МяхIкамли — дурхIни!»

Балбуц 
бетурхахъули

МАШГЬУРСИ ГIЯЛИМЛИ МУРТАЛРА ДАРГАНТАЛА ГIЯМРУЛИЗИР ВА МИЛЛАТЛА МЕЗ ГЬАЛАДЯХI ДАШАХЪНИЛИС ХАСДАРИБТИ МЯГIНИЧЕРТИ ДАЛДУЦУНАЗИР ЖИГАРЛА БУТIАКЬЯНДЕШ ДИРУ

 Ахъай Кьурбановичла 
гIямрула та рихли че-
биахъули саби: адам ла 
дагь риличивли ва бу-
зериличи диги ли чив-
ли  гIилмула че ряхI-
ти ахъанайтачи ацIес 
имканбикIни.

Гьар бархIила гIямру

Арбякьунси жумягIлизиб 
бахъли хьарбаибси, 
мягIничебси суайс жаваб 
лугулра: чили ва сегъунти 
тяхIяр-кьяйдаличил матъал 
санаториялизи путёвка касес 
вирара?

Федерацияла закон 
хIясибли кумекличи 
лайикьтани

Санаториялизи путёвка ва 
ила аркьухIели хIяжатдиркути 
гьундурала харжани 
матъал гIер дурцутала сияхI, 
федерацияла социальный 
кумек гIеб биахъуси хIукмули 
кьабулбарибси саби.

СияхIлизи кабурхули саби: 
чулахъуни (илдала лугIилизиб 
дурхIнира); Че бяхIси ВатIа 
дергъла бутIакьянчиби ва 
чулахъуни; дургъбазир бу-
тIа кьян деш дарибти – 
бургъанти ва цархIилти, 
дургъбазир бутIакьяндеш 
дарибти, илдала лугIилизиб 
СВО-ла мер-мусаличиб, 
Сириялизиб, Афганистайзиб;  
Ленинград алавбуцнилизиб 
калунти; дергъла 
дусмазиб заводуназиб, 
фабрикабазиб бузули калунти 
россияланти;  алхунти 
ветерантала ва чулахъунала 
хъалибарглизибадти; 
Чернобыльла бехIемцIла 
асурти агардирули бузули 
калунти, Семипалатинсклизир 
ядерный хIялумцIлаби 
дурадуркIухIели, зарайзи 
бикибти.

Регионнизирти 
кункдешуначил 
пайдалабикIути

Рахли адам федерацияла 
кункдешуни гIердиахъутала 
сияхIлизи ка хIер хурли виалли, 
регионнизир дузути кумекла 
программабази дугьаизес 
вирар. Илди программабачил 
пайдалабикIес бирар;

— бузерила ва дявила 
къуллукъла ветеранти;

— дургъбала дусмазиб 
тыллизиб бузули калунти;

— дургъбала дурхIни, 
сабира 1927 ибил дусла 
сентябрьла 4-личибад 
бехIбихьили 1945 ибил дусла 
сентябрьла 4-личи бикайчи 
акIубти;

— хIебузути пенсионерти;
— хIурматла донарти,
— пенсияличи абаэс 

гъамти, ахIебаибти;
— ибкьти ва гуж-зулмула 

аги-кьяйдализиб зарайзи 
бикибти.

Чебетаибси сияхI гьарил 
регионна саби-бегIси бируси 
саби. Иличила мер личибси 
бузерила ва социальный 
ихтиюрти гIердурцуси 
Министерстволизиб, 
МФЦ-лизиб, Россияла 
Соцфондлизиб, яра 
«Госуслуги»-лизиб багьес 
вирар.

Оборонала 
Министерстволизиб ва иличил 
цугти цIакьаназиб бузули 
калунти пенсионерти.

Оборонала 
Министерствола, МВД-
ла, Росгвардияла, ФСБ-
ла 20 дус къуллукъбирули 
калунти пенсионертани, 
гIядатли биубли, чула 
министерствобала 
санаторийтазирти кункде-
шуначил пайдала би кIули 
путёвкаби кайсули бирар:  
илдани 25 яра 50 процентла 
кьадарлизиб путёвкалис багьа 
бедлуга, калунти харжани 
ведомствобани чедирцIахъу;  
рахли зягIипбикили биалли 
(медицинские показания), 
арадеш къулайбарни 
хIукуматла харжаначил гIеб-
бурцу.

Путёвка секьяйда 
бирцIахъуси?

ГIярза, вегI хIерируси 
мерличивси  тухтурли гибси 
70/у номерла справка, паспорт 
яра цархIил вегIличила буруси 
документ хIяжатдиркур.

Россияла Соцфондлизи, 
бархьаначи, почтализибад, 
МФЦ-лизибад, «Госуслуги»-
лизибад гIярза бархьес вирар.

Чебаахъибси замана: 10 
бархIила ухIнав яргализи 
урцу;  ила укьес 18-21 бархIи 
гьалаб путёвка бирцIахъу.

Багьес чебиркур! Путёвка 
луга ярга баибхIели яра 
тухтурла справка хIясибли. 

БАГЬЕС 
ЧЕБИРКУР

Руслан Ражабов

Ишдус 83 дус диркули сари ЧебяхIси ВатIа 
дергълизиб кабикибси ва дебали мягIничебси дергъ 
бетерхурхIейчирад. Илис Курскла къямличиб бетер-
хурси дяви (Курская битва) бикIули саби. Илкьяйда-
ли илаб сабри танкаби-ургабси гъазара бетерхурси. 
Курскла къямличиб кабикибси дяви бегIлара халата-
зибад ца сабри. Гьачамлис Дунъяла КIиибил дергъ-
личиб халаси дергъ кабикили ахIен. Вирхаэс дигул-
ра, илдигъунти хIедирар или. Амма ишбархIи хала-
си урехи леб.  Ца гIялим викIусири: «Нуни хIебалас 
секьяйда бехIбирхьурал дунъяла хIябъэсил дергъ, 
амма балас, авъибил къаркъубачил бирар» или. ГIе, 
илди дургъбала гIергъи ванзаличиб мицIирси секIал 
калес хIебирар. 

Курсклизиб бетерхурси дяви 50 бархIи 
бухъянбитIунсири. БехIбихьибсири ил июльла 5-ли-
чиб ва таманбиубсири августла 23-личиб. Ил дергъ-
лизир кIелра шайчибадти авал миллион бургъанни 
бутIакьяндеш дарибтири. Сталинград багьанданси 
дергълизир 2 миллионничибра имцIати бургъанта-
ни бутIакьяндеш дарибтири. Цугбуцалли, кIинали 
имцIали. ХIунтIена ГIярмияла Генеральный штабла 
баянти хIясибли, нушалалти гьалабяхI башухIели, 
немецунала 35 дивизия тIутIударибтири. Илдази 
кадурхутири 22 — пехотала, 11 — танкабала ва кIел 
мотострелковыйти. 43 дивизиялизиб бахъал дяхъи-
хъаслизи бикибтири ва тIутIубарибтири. Прохоров-
ка бикIуси шила мякьлаб гьалаб хIебиубсигъуна 
танкабала дергъ кабикибсири. Немецунани чула 
сагати танкаби «Тигр», «Пантера» ва «Фердинанд» 
дуракаибтири. Илдала кумекличил чедибдеш сархес 
имканбикIур или пикрибикIутири, сенкIун ил ман-
зиллис ХIунтIена ГIярмияла илдачил цугли дургъес 
дирути танкаби аги. Нушала танкистунас 400-500 
метрличи дуракабухъес ва тянишбиэс хIяжатлири 
илдас сегъуна-биалра зарал барес багьандан. Неме-
цунани биалли, кIел километрличир нушала танкаби 
дигес бирулри. Сен-биалра нушала бургъантани че-
дибдеш сархиб, ванза ва чула гъамти багьандан бур-
гъути сабхIели. Курскла къямличиб бетаурси дявилис 
гIергъи нушала гIярмия мурталра гьалабяхI башуси-
ри, фашистуни биалли, илис гIергъи чIянкIли саби ба-
тахъес бургъутири. 

1943 ибил дус бехIбихьибхIели, нушала 
гIярмияла бургала гьалаб масъала акIубсири: «се 
барес хIяжатлил» ибси. Илдас яра гьалабяхI башес 
гIягIнилири, яра фашистуни гьайбиахъес батурли, 
илхIели илди тIутIубарес ва гIур саби гьалабяхI бат-
бихьес. Цаибси пикри гIеббурцулри Ватутинни, Ма-
линовскийли, Тимошенкони, Ворошиловли. КIиибил 
пикри биалли гIеббурцулри Рокоссовскийли, Жу-
ковли ва Василевскийли. Сталинни кIибехIлалра 
пикри хIербариб. Разведкали биалли балахъулри,  
1943 ибил дуслизиб фашистунала пикри – саби 
гьалабяхI башниличила сабри.  Илдани Курскла 
мякьлаб бяхъ чегахъес ва нушала гIяскурти алав-
дуцес ва тIутIударес пикрибарилри. Май баз ахир-
личи биркухIели, разведкала баянти хIердарили, 
Сталинни фашистуни гьалабяхI гьайбиахъес ва илаб 
тIутIубарес пикрибариб. Разведкали гIяхIси хIянчи 
барибсири ва немецунала «Цитадель» бикIуси хас-
си балбуцличила якьинти баянти даргибтири. Илди 
баянти хIисаблизи касили пикрибарибсири нушала 
гIярмияла мягIничебси балбуц (операция).

Июльла 5-личиб немецуни гьалабяхI гьайбиэс 
байхъала сягIят гьалаб нушала тупани ва лерилра 
цар хIилти ярагъли гьала хили бяхъ чега хъиб сири. 
Иличибли фашистуни чумал сягIят лис гIелакабухъи, 
гьалабяхI батбихьибтири. Халаси балагь бакIибсири 
илдала гьаларти къяяназирти гIяскуртачи. Халаси 
багьа бедили нушала бургъантани чедибдеш сар-
хибсири.  100 азир бургъаннис пачалихъла орден-
ти ва медальти де дибтири. 231 бургъан Советский 
Союзла Игитла уличи лайикьбикибтири. 132 дявила 
под раз делениелис «гвардейский» ибси чеу бедиб-
сири. 

Илаб чедибдеш сархнилис халаси кумек ба-
рибсири партизантанира. «Рельсовая война» ибси 
у бедибсири илдала дявилис. СенкIун партизантани 
мегьла гьунила рельсаби даргиутири, поездуни ка-
диркахъутири. Илкьяйдали немецунала бархбасли-
чи бяхъ чейгахъусири. Разведка бирусири. 

ВатIан багьандан бахъалгъунти адамтани чула 
жан ахIерахIедиру. СенахIенну ВатIан ибси мягIна 
хIерируси мерцун ахIен, вегIла гъамти, дигути, хъали-
барг ибси саби. ИшбархIира паргъатли ахIен Курскла 
мер-муса. Илар тупала хIярхIуби кIухдикIули сари. 
Бургъули саби солдатуни. Дила алкIули саби ца суал 
— се хIебиули нушала ванзаличибти хужаимтас ва 
давлачебтас. СенахIенну илдани сари дахъалгъунти 
дургъби дехIдирхьути. ГIядатла адамтас илди бекIлил 
хIяжатли ахIен. Дирхала бихьес дигулра, дургъби 
ахирличи дирк ни личи.  

ЧИЛРА ВА СЕЛРА ХЪУМУРТУСИ АХIЕН

КУРСКЛА 
КЪЯМЛИЧИБСИ ДЕРГЪ 
ГЬАНБИРКАХЪУЛИ

Нушала корр. 

Гьанна гIяхIцад замана ДГУ-ла профессор ХIя-
са нова Узлипат ГIусмановнани, Хай дакьла 
район на шайзирадси ДР-ла Халкьла Соб ра-

ниела депутат сарливан, гIядатла адамтала масъулти гьу -
нчидиркахънилизир жигарла бутIакьяндеш дирули са-
ри. Иличи дугьабилзути адамтала лугIира дебали халаси 
са би. Гьарилличи лехIяхъили, илала мурад аргъили, ма-
съала гьунчибикахъес халаси къайгъибирули ру зули са-
ри ил.

У.ХIясановани чуйнара адамти кьабулбирнила дал-
дуцуни, мягIничерти гьунибаъниби дурадеркIиб. Ил-
дани ахъдуцибти масъулти илини сунела хIерудилиур 
дихIули сари. Адамтала гьарли-марси хъарихъли 
ретаурси илини, ишхIели бегIлара аргъбаибсили бе-
таурси Украинала мер-мусаличиб бетурхуси дявила 
хасси балбуцла бутIакьянчиби ва илдала хъалибар-
гуни гIердурцнила масъалара Узлипат ГIусмановнала 
гьар бархIиласи бузерила дайлаб саби. Гьаман СВО-
ла бутIакьянчибала гъамтачил гьунириули рирар. 
Ихтилатлизиб илини илди гIеббуцести дугьбира им-
кантира дургули сари. Илкьяйдали илала сиптали-
чибли «ВИП Кулинария» бикIуси берклумала устни 
хIядурбируси Центрла хьулчиличиб абхьили леб бур-
гъантас дигIянбиркахъес хасдарибти (маскировочные) 
сетани далкьарахъуси мерра. Илдачил дарх депутатли 
бургъантас хIяжатдиркути цархIилти секIултира, берк-
бержла масанира цаладяхъили, гьаман кумек башахъ-
улира рирар. 

Депутатли дурадуркIути лерилра хIянчи пикрили-
зи касили, ил парламентла спикер Заур Аскендеровли 
ХIурматла Грамоталичил шабагъатларарибсири. Газе-
тала редакцияла хIянчизартанира ил шабагъатличил 
уркIи-уркIиларад мубаракрирули, дагъистанланта-
ла гIяхIдешуначи дяхIчиаибти къайгъни, имканти ва 

цIакьани кIиркадиубли дигни иргъахъули саби. 
Илкьяйдали нушани Узлипат ГIусмановна гъамли че-

сабиуси юбилейличилра мубаракрирулра. ГIям ру ли зир 
ва бузерилизир халати сархибдешуни, хъалибарглизиб 
уржибдеш, балгундеш, баракат, даршудеш, бекI ла чедиб 
умуси зак, къаркъаван чIумаси арадеш дул гулра!

ЮБИЛЕЙ

Сабухъчерли рузуси

                                                                                                                               

ТIагьират ХIясанова

Ишди бурхIназиб сари 
акIубси бархIила байрам 
дурабуркIули сари ДР-ла 

Халкьла Собраниела депутат, ДГУ-ла 
профессор ва лебил Россияла Север-
ный-Кавказла институтла пачалихъла 
юстицияла университетла профессор, 
ДР-ла багьудила рурибси хIянчизар 
Узлипат ГIусмановнани. Илала гIямрули 
чебиахъулира саби дубурлан хьунул 
адамла яхI-ламусра калахъи, секьяйда 
гьаркьяна ретаэс рирусил.

Узлипатла дурхIядеш дубурла ши-
лизир детерхур ва илала тIабигIятли 
жагадиахъуб. Рурсили нушала хала 
бегIтала мезличи риштIахIейчирадли 
диги уркIилизи минадариб.

Илис къуллукъличи кабизурлири неш 
Аматулла ва хала неш Марзият. Нушала 
дурхIядеш гьандиркахъухIелира нешла 
кIантIити някъбани кIапIдурцухIели, 
ва хала нешла малхIямси тIамали 
лявдирухIели, сецад халаси талихI са-
брил сеннира хъумхIертехIе.

Дигила асарлиуб халабаибти итма-
данал белгибарес вируси сай. Илкьяй-
дали гIякьлу-дагьрила бегIтала хIе ру-
дилиур халараибхIели, Узлипат ГIус ма-
новна ряхIятти хIял-тIаби гIят ли чилси ва 
сунечи сари рирхусили ретаур.

ЖагькариубхIелира ил багалати 
баркьудлумази ихъусири, дахъал жузи 
дучIутири. Шила библиотекализирти 
лерилра жузи илини чуйнал делчIири.

Беркала бирес, хъали-цIа ва сунела 
палтар умули дихIес гIяхIил бажарди-
риркусири. Хала нешли ил румхахъес, 
ибахъес ва кьалтин бирахъес бурсира-
рибсири. Илини сарри рурси сабурчер-
сили ва адамтала хIял-тIабигIят гIяхIил 
далусили ретаахъурсира.

— Дила хала неш Марзиятла илди 
гIямрула дурсри сарри, рикIули рирус 
ну, — бурули сари Узлипатли, — ил деба-
ли гIяхIси ва жагаси сипатла адам рири. 
Сунела малхIямдешли, сахаватдешли 
гьарил баркьуди гIягIниси тяхIярличи 
бикахъес балусири илини. Ил гIяхIси 
воспитатель ва насихIятчи сарри ва 
педагогикала бегIлара дархьти бету-

цуни чердикIес устадеш лертири ила-
ла. БегIлара къиянти аги-кьяйдализир 
гIяхIтигъунти хIукмурти дурайсес балу-
сири илини.

Гьарил анцIбукьлис ил халкьла пагь-
муличи ва буралабачи хъарихъусири.

Илдала кьамлизиб лебилра педа-
гогуни сабри ва Узлипат ГIусмановнас 
чебетаибси бяркъра бедибсири. 

1983 ибил дуслизир Узлипат-
ли   Шилагьила урга даражала школа 
та  ман бариб ва ДГУ-ла филологияла 
фа культетлизи карерхур. Учительтала 
кьамлизирадси рурсили ил баркьуди 
дураберкIни дигесира сабри. Ил чула 

тухумла шаласи ва бархьси гьуни даим-
барни саби, — рикIули сари Узлипат.

Шилагьила школа тIашбатурси саби 
Узлипатла хала дудешла ва илала узи-
ла ванзаличиб. Илдани революциялис 
гIергъи ил почта ва багьудила учрежде-
ние тIашбатахъес бедибсири.

Дудеш ГIусман ХIясанович ХIя са-
нов 15 дусцадхIи урус мезла ва нешла 
мезла мугIяллимли узули калунсири. 
Илала узи ГIялиших ХIясанович ХIя-
санов 25 дусличивра имцIали Мажалис-
лизив школала директорли калунсири.

Илала бахъалгъунти узбикьурти ва 
рузбикьурти педагогуни саби. Узлипат 
ве цIъибил педагог сари тухумтала ур-
гар. Илини педагогла санигIят Марият 
ГIяхI мадовна ХIяпизовала асарлиуб 
чеббикIибсири. Ил Узлипатла цаибси 
мугIяллим ва нешла рузи сарри.  Ил 50 
дус бехIбихьудла классунала мугIял-
лим ли рузули калунси сари.

СтуденткахIели илала кьисматличи 
халаси асар барибсири преподаватель 
Георгий Николаевич Сивридини. Ил 
левгIев гIяхIси ва сунени бучIахъути 
бархьси гьунчи кабизахъес ва мурхьти 
багьудлумачил бегIбарес багьандан, ле-
рилра цIакьанира багьудлумира харж-
дируси пасихIкар сайри.

— Нушала курс цIакьсири, дила 
курслизибадли ну ахIенси гIилмулизи 
ахъибти цархIилтира леб. Илдази-
бадли кIел филологияла гIилмуртала 
кандидат саби, леб багьудила учреж-
дениебала руководительти, школабала 
директортала заместительти, — бурули 
сари  Узлипат ГIусмановнани.

ЧебяхIси даражала багьуди касили 
гIергъи, сунела шилизибси школализир 
урус мезла ва нешла мезла дурсри ка-
дирхьули, кIел дус рузули калунсири.

1990 ибил дуслизир ДНЦ РАН-нна 
гьалабси очная аспирантурализи ка-
рерхур ва жяв замунтала белкIла памят-
никуни, мезличила гIилмула тарихлати 
кьяйдурти руркъес рехIрихьиб.

ИшхIелла манзиллизир илини ДГУ-
лизибси «Дагъиста белкI агарти хал -
кьанала мезани» ибси гIилмула-хIя-
лумцI нила лабораториялис бекIдеш 
дирули сари. Ил ДГУ-ла Дагъиста меза-
нала кафедрала ва ВГУЮ СКФ МЮ-ла 
социально-гуманитарный дисципли-
набала кафедрала профессорра сари. 
У.ХIя санова карерхахъурли сари   дис-
сертационный советунази ва гIилмула 
журналтала редколлегиябази. Илини 
гIил мула кандидатуни ва докторти рур-
къули сари. Ил гIилмула 180 публикация-
ла автор сари, илдала лугIилизир  ВАК-
ли илис мас ли гIятдарибти 25 статьяра, 
сарира хал кьани-ургарти «Scopus Web 
of Science» (WoS) ибти гIилмулашалти 
баянтала хIекьлизирти халкьани-ур гар ти 
базабази кадурхути. 14 монографияла ва 
белчIудила пособиебала авторра сари.

Илини бутIакьяндеш дариб хал кьа-
ни-ургарти гIилмула конференциябачир, 
конгрессуначир, симпозиумтачир сари-
ра декIар-декIарти улкназир детерхур-
ти:   Стамбуллизир, Тбилисилизир, Баку-
лизир, Москвализир, Майкоплизир, Пя-
тигорсклизир, Грозныйлизир ва Россияла 
цархIилти шагьуртазир. 2014 ибил дус-
лизир Парижлизи машгьурси Сорбонна 
университетлизи стажировкаличи рякьун.  

Илала «Хайдакьла хабурти», «Дар-
гала буралабала ва багьирабала сло-
варь» хIянчурби ва сборникуни халкь-
ургар машгьурдиубти сари.

Узлипат ГIусмановна гIергъити мо-
нографияби багьандан: «Дарган мезли-
зиб наречие», «Дарган мезла фразео-
логияла словарь», «Хайдакь ва хайдакь-
ланти», «Лучшая книга в гуманитарной 
сфере – 2017» ибси халкьани-ургабси 
конкурсла дипломличил шабагъатлара-
рибси сари.

 Узлипатли бурибси гьарил девличи 
студентунани халаси пикри бяхIчииу ва 
илдани гIяхIил иргъулира саби сунела 
санигIятличи ил дигили рицIибси риъни.

ЧеалкIуси наслуличила илала 
къайгъни чедаэсли сари илала багала-
ти баркьудлумазир. Мисаллис, сунела 
ши лизибси школала ункъли бучIути 
выпускникунас У.ГI.ХIясановани сти-
пендия кабизахъурли сари. Илкьяйда-
ли илини Дагъиста миллатунала мез 
мяхIкамдирнилис хасбарибси 14-дехI 
мезличил разговорник балкьаахъур.

 Дагъиста Халкьла Собраниела де-
путат сарливан, сунела районничила, 
Дагъиста жагьилтачила мурталра пик-
ри рикIуси сари, жамигIятлизир алкIути 
масъулти арзес мурталра  чекаризурли-
рирар. Илдигъунти политикуни имцIали 
биалри гIяхIсири. Ил адамтала челукьу-
ти масъулти, зугIлуми арзесра къайгъи-
лизи риркули рирар.

Узлипат ХIясанова  СВО-лизир бу-
тIа кьяндеш дирутас кумек гIебба ахъес-
ра кьаслизир рирар: илини Курскла, 
Белгородла, Луганскла ва Запорожьела 
областунази бургъантас кумекуни дар-

хьили сари. Узлипат ГIусмановнас бур-
гъантала командиртани гIяхIбаркьуни 
дурадуркIнилис чуйнара баркаллара 
багьахъурсири.

Узлипат ГIусмановнала сипта хIя-
сибли, «Вип-Кулинария» центрла гене-
ральный директорли рузуси Кумсият 
Мирзаевала кумекличил бургъантас 
хасдарибти маскировочный сетани ди-
руси майдан (площадка) абхьили саби.

Узлипат ХIясановала мурул ГIя ли-
хIя жини сетани дирахъес станкунира 
далкьаахъуртири. Узлипатличил барх 
бузули саби волонтёрти — студентуни, 
журналистуни, гIяртистуни, медсестра-
би, пенсионерти.

Илини сунела чебетаибси хIеру-
ди личил ва къайгъиличил СВО-лизир 
бутIакьяндеш дирухIели алхунтала хъа-
либаргунира гIердуцили сари. Иличи 
Игитла Партаби абхьахъес ибси тила-
диличил хьунул адамтира дугьабилзули 
саби. Илала гIяхIдешличирли Хайдакь-
ла районнизир, МяхIячкъалализир, Кас-
пийсклизир, Мамедкъалализир гIяхI цад 
илдигъунти партаби абхьили сари.  

Сунела кумекчибачил рарх ил Ма-
медкъалализир тIабигIятла далагарде-
шуни кадикибхIели музарухъунсири ва 
кумек гIеббаахъибсири. Илдани пал-
тар, дабри, дармунти, муридешуни ва 
цархIилти хIяжатти секIал духибтири.

Узлипат ХIясановала сипта хIясибли, 
бургъантас хъарихъунили бетаурти хьу-
нул адамтас шабагъатуни далкьаахъ-
уртири. Илала бекIдешлиуб бургъан-
тас гуманитарный кумек гIеббиахъути 
Дагъиста хьунул адамтачила жуз цала-
бирхъесра бехIбихьили саби.

— Адамтас гIяхIдеш бирес ва се-
гъуна-биалра балбуц дураберкIес пи-
крибарадалли, ил секIайс замана баргес 
вируси сай. ВегIличи вегI чекайзесра 
хIя жатси саби. Нуни илкьяйдали гьарил 
се кIал пикрилизи касилра, — рикIули са-
ри ил.

Гьаркьяна (лидер), политик, гIилмула 
хIянчизар, гIяхIбаркьуни дурадуркIуси 
адам сарливан ил гьарли-марси дубур-
лан хьунул адамли кавлули сари.   

Сари гьар шайчирад гIеррурцуси 
мурул ГIялихIяжичил илини хIябал 
дурхIя абикьур. Халалгъуна Лейла юрист 
сари. Илини ДГУ-ла аспирантура тама-
наиб. Гъамси манзиллизир ил гIил му ла 
кандидат ретарар. Зумрудли отличноли 
Астраханьна   медицинала университет 
таманба риб, гIур — Н.И.Пироговла ули-
чилси РНИМУ-ла ординатура. Москва-
лизир пе диатрли рузули сари. Урши Мя-
хIям мадли вузлизиб юристла багьудира 
кайсули сай ва узра узули сай.

ДурхIнала дурхIнани уркIи рази-
бирахъули саби Узлипатла. Илдазира 
чула хъалибаргла дурхъати гIядатуни 
гIерасахъес къайгъилизир сари ил.

Ил гьачамалра акьули чераэс хIей-
рар. Ункъли дяркъурти сари илини 
хай  дакьла някьишра. Пергерси хьунул 
адам, неш, гIилмула гIялим, жамигIятла 
хIяракатчи, депутат…

 Узлипат ГIусмановна нушани сари 
акIубси БархIиличил уркIи-уркIиларад 
мубаракрирулра. Илис дунъялизир лер-
тигъунти гIяхIдешуни, сари-алавтала 
диги, хIурмат дулгулра. Каммабиаб хIу-
ша гъунти хьунул адамти Дагъиста ван-
заличиб!

МалхIямдешла цIакь

Сабият ГIябдуллаева

Ишдусла июль баз ли-
зир дарибти да хъал 
чяхI-забли  Ахъу   шала 

районнизир хал кь лис гIяхIцад 
зарулти де та ахъур. Гьундури 
заядиуб, бухI ра зирад гIянжи, 
къаркъуби ва шур ми хIусдухъун, 
гьун ду рачи хIуркI би чедидухъун. 

БегI лара халаси нукьсандеш 
бе таур Ахъушала шила дай-
лаб, алавчарти махьурбази ар-
кьути шинна турбаби дарг дер-
ди ли. Илди шин  дашути халати 
турбаби цаладяхъибти бекI ли-
биубси  мерличирад дарг дер-
дибтири вацIала мякь ларти мер-
муса личир. Илди шинна тур ба би 
далдарес гьаланачи къиян бу хъун 
«Ахъушинка» би кIу си хIеркIла 
мякьларад кадукили диъни ба-
гьан дан, сенахIенну ил хIеркI 

дахъал заб да ри  ли гIергъи, гIяхI-
цадла им цIа   биубхIели. Район на 
дай ларти  ва чумал алавчарти 
махьур базирти шин  дахъ-
хIиагарли дакIахъиб, гьанна 
бусягIятра илар дахъал хIянчи 
детурхули сари. Лер гIурра чу мал 
махьи гьачамлис шин агар тира. 
Илди махьурбазира шин дихуси 
машиналичир ди ахъу ли, адамти 
шинничил гIеб   бур цу ли саби. 

Районна центр  ра ил кьяйдали, 
чумал бар  хIи шин агар диубхIели, 
илгъуна ма шина мер-мерличи 
тIашиули, адамти шин ничил гIеб-
бурцули ка лун тири. 

Шинна шайчибси нукьсан-
деш дакIубиубхIели, «Ахъу  -
ша ла район» МО-ла адми-
нист рацияла бекI МяхIяч 
ГIяб  дулкаримовли, Ахъушала 
ши ла бекI Набигуллагь ГIяб-
дул  вагьабовли  итмадан илди 
мер-мусаличи баили, ахтарди 

дураберкIиб. БекIа хъудила 
къуллукъунала (ЖКХ-ла) шай-
чибти хIян чи зартира жибари-
ли, шин датдухъунти мер-муса 
ахтардидариб, гIягI ни ахълуми 
тIалабдариб. Илди хIянчи де-
турхнила аги-кьяйда район на 
ва шила бургани хIе ру дилиу 
касили сари.

Гьанна илар 600 метрла 
кьадарла турбаби дарсдарили-
гу, гIуррара 1600 метрла кьа-
дарла мерличи турбаби кади-

хьес гIягIнили сари. Турбабира  
тIалабдарили, ремонтла хIянчи 
даимдирули, халкь жяв-жявли 
шинничил гIеббуцес багьандан 
жигарчерли, нукьсандешуни 
агардирахъули бузули саби, 
бригадализибти Ахъушала 
бе кIахъудила къуллукъунала 
шай чибти хIянчизарти.  

Шинна хIекьлизирти хIян-
чи детурхахъули, ахтардлуми 
дурадуркIули бузути адамти 
халкьла шайзибад баркаллали-
чи, Аллагьла шайзибад кириличи 
лайикьбиркули саби. СенахIенну 
пасихIти адамтани  бурули 
саби, халкьлис, мицIираглис ва 
тIабигIятлис,  дегIунти духълу-
мас ман па гIят диахъес шин киб-
ти адамтас, илди шин дашули 
лералли кахIебурхуси садакьа 
саби, иш дунъяличиб лебаллира 
ва ахиратлизибра или.

ЧевяхIсини арадеш бараб 
лебтасалра — халкьлис ман па-
гIят  биэс, гIяхIдеш ва кумекба-
рес кьасличил бузути адамтас. 

Хайдакьла районна бекI Запир ХIясанов, 
багьудила ва культурала управлениела бекI Мадина 
Мирзаевачил ХIуллила школализи вякьун. «ДР-ла 
багьудила кабизлизир дарсдешуни кадизахъни» 
миллатла проектла дазурбазиб саби капитальный 
ремонт бетурхуси.

  Районна бекIли белчIудила кабинетуни ва юрт 
хIердариб, дурадуркIути хIянчилис кьимат кабатур ва 
илаб бузути специалистуначил ихтилатбариб.  

 Школа сагабарайчи илаб бузути мугIяллимтас 
ва бучIантас къияндешуни алкIулри. БусягIят илар 
лерилра секIал сагадирули сари. 

Юртлизир улкьай-унза дарсдариб, чIябар, луцри, 
бурха сагадирули сари. Школала хъалчра сагабарили 
саби. 

«Ремонт таманбиубли гIергъи къулайти шуртIри 
алкIан мугIяллимтасра бучIантасра. Миллатла 
проектунала кумекличил школабазир, сарира жявлил 
сагадарес гIягIнити, гьаннала тIалабуначи далдикибти 
шуртIри дирар», — викIи Запир ХIясанов.

  Гъамси заманализир ремонтла хIянчурби 
хъараахъес пикри саби.

****

Хайдакьла районна бекI Запир ХIясановли багьу-
дила ва культурала управлениела  начальник Мади-
на Мирзаевначил, Чумлила сельсоветла бекI Анвар 
МяхIяммадовличил шилизибси культурала КIялгIя 
сагабирнила хIянчи секьяйда детурхулил ахтарди-
дариб. 

1976 ибил дуслизиб белшунси юрт гьачамалра са-
габарибси ахIенри. Шила жамигIятли чучиб хIяжатси 
тяхIярли культурала шайчиб бамсриахъес хIяжатти 
имканти агниличила гьанбушибсири. Ил масъалали-
чил илди дугьабизуртири Дагъистан Респуб ликала 
БекIличи. Республикала гIурхIейс кадихьибти арцли-
зирад ил КIялгIя сагабарахъес 20 миллион 461 азир-
лим 580 къуруш арцла декIардарибтири. 

Гьанна илар хIянчи детурхули сари. Лерилра 
хIяжатти инженерияла шайчирти хIянчурби де-
турхахъули сари. Цаибил дерхIличиб спортла зал, 
делхълис хасбарибси хъали хIядурдиру. КIиибил 
дерхIличир актовый зал, библиотека ва художествен-
ный руководительла кабинет хIядурдиру.  

КIялгIялизир чIябурти, улкьайти, унзурби, бурх 
ва хъалч дарсдиру. Илкьяйдали юрт ванабирути 
гIягIниахълуми, хутIла гьимирти диршу ва шин лерку. 
Сагабирнила хIянчи ахирличи дикили гIергъи, сагати 
ваяхIра лерху.

Запир ХIясановли шимала мер-мусаличир куль-
турала шайчирти сагати журала кIялгIни хIяжатли 
диъниличила гьанбушиб. Илаб саби адамти 
цахIнабиркути, ихтилатуни дурадуркIути ва чула 
акьуси замана буркIуси. 

«Культурала КIялгIяли шилизиб мягIничебси мер 
бурцуси саби. Ишаб адамти гьунибиути саби, чула пагь-
мурти чедиахъути сари, байрумти дурадуркIути сари. 
Ил багьандан Чумлила шилизир хIяжатти шуртIри 
акIахъни мягIничебси баркьуди саби. ДекIарли бар-
калла багьахъес дигулра республикала бургас нуша 
гIердурцнилис ва харжани декIардарнилис. Вирхул-
ра, хIянчи тамандиубли гIергъи культурала КIялгIя 
шила жамигIятла ва культурала кабизли бетарнили-
чи», — буриб районна бекIли. 

ХАЙДАКЬЛА РАЙОННА АДМИНИСТРАЦИЯЛА ПРЕСС- СЛУЖБА

Гъамси 
заманализир 
бекIдиру

Акьуси замана 
беркIахъес 
багьандан

                                                                                                                               

ГIЯХIБАРКЬЛА  БАРКЬУДИ

Нукьсандешуни  
агардирули

Ишдус хIебла замана дебали дахъал заб-марка дарнили 
Сергокъалала районна агропромышленный комплексличи вайси 
асар бетаур, гIяхIцад къияндешуни акIахъуб.

ТIабигIятла вайти шуртIрачи хIерхIеили, шила хозяйствола 
предприятиеби анкIила лайикьси сабухъ сархес бажардидикиб. 
ГIядатлибиубливан, ил шайчир гьаркьятили детаур «Чедибдеш» 
колхоз СПК ва М.Р.ГIямаров ИП, чулира гектарличирад 40-45 
центнерцад анкIила дучибти.

ИшбархIилис сабухъ бурчнила гехIцIанну кIира процентла 
хIянчи хъараахъурли сари. 4 824 гектарла чIябарличирад дучибти 
анкIи дергили умударили сари. АрагIебли район хIясибли, 
ургабси даражала сабухъ гектарличибад 22 центнерличи абикиб. 
Дахъалгъунти хIянчи ахирличи дикахъили сари. Иличил дарх 
гьачамлис хIянчи детурхули лерал дубуртала мер-мусаличир.

«Чедибдеш» колхоз СПК-ла сабухъчебдеш гектарличирад 
40-45 центнерличи халбирули саби; М.Р.ГIямаров ИП-ла — 

гектарличирад 22 центнерличи; ХI.ТIалхIятла уличилси колхоз 
СПК-ла — гектарличирад 20 центнерличи; «ДешлахIяр» ООО-ла - 
гектарличирад 20 центнерличи.

Буралли, сабухъ бурчнила илди хIясилтани районна 
агропромышленный комплекс къиянти шуртIразибра бузес бирни 
марбирули саби. Хъуми дузахъантала гьалаб мурад тIашли саби — 
заманаличир калунти авлахъуначирти хIянчи бекIдарес ва 2027 
ибил дуслис гIебшнила ризкьи делгIниличи хIядурдеш барес.

СЕРГОКЪАЛАЛА РАЙОННА БАГЬАХЪНИБАЛА ЦЕНТР 

«САБУХЪ  2026»

ХIЯНЧИ АХИРЛИЧИ 
ДИРКАХЪУЛИ

Ишди бурхIназив 
Дахадаевла районна 
бекI Мя хIям мад 

ГIяб  дулкьадиров, сунела за-
меститель Расул АсхIяб гIя-
лиев личил ва багьудила уп-
равлениела начальникла 
къул     лукъуни заманалис ду-
за  хъуси   ГIялисултIан Мя хIя м    -
мадовличил варх, бузе ри ла 
архIяличил районна ца ца дехIти 
шимази вякьун. АрхIя ду ра -
беркI нила мурад сабри вы борти 
дура дуркI ни личи ва бел чIудила 
сагаси дус личи шко лабала 
хIядурдеш ах тар дибарни.

АрхIя дураберкIибсири 
ГIяш тила, ХудуцIла, Дирбагъла, 

Кьун кьила, Урагъила, ЗилебкIила 
ва Кьяр ба чIи ма хьила шимази. 
Гьа рил школализи бякьунхIели, 
ад минист рацияла вакилтани 
классуни, ад министративный 
хъулри ва хо зяйственный  юр-
тани ахтарди дирутири. Илдани 
хасси пикри бяхIчииусири бел-
чIудила-методикалашал школа-
би гIер дурц ниличи, ваяхIличил 
ва цар  хIилти гIягIниахълумачил 
клас  суни далкьарахъниличи, 
уму  деш бихIнила далдуцуни ду-
за хъ  ниличи.

БелчIудила сагаси дусли-
чи хIядурдеш бирнила бетуц 

ахтардибарибхIели, школаби 
ванадешличил гIердурцнила 
тя хIяр-кьяйдаличира хасси 
пик ри бяхIчиаиб.

Багьудила учреждениеби 
ахтардидирниличил къяйли 
гIяхIлани избирательная кам-
панияличи хIядурдеш бирни-
ла бетуцра хIясиббирулри. Ил 
шайчибси хIяракатлисра кьи-
мат бедлугулри районна ад-
министрацияла вакилтани. Ил-
кьяйдали пикри бяхIчииулри 
выбортала замана адамти 
мяхI камбирнила хIекьлизир 
дул дуцибти шуртIрачира.

Дахадаевла районна КIишала, Хъярбукла, Мир-
зиттала, Хуршнила ва ДейбукIла шимази аркьути 
гьундури вайси агиличир диъни багьандан, рай-

онна бекI МяхIяммад ГIябдулкьадиров къалабати масъулти 
арзес гIянжи-къаркъа хIусдухъунти мер-мусаличи вякьун.

Иличил барх лебри КIишала ва Хъярбукла шимала бур-
гира, МяхIячкъала шагьарлис бекIдеш дирусила насихIятчи 
Руслан ХIясановра.

Бузерила архIяла дазурбазиб, заманалис цархIил, алав-
виубли укьес вируси гьуни тIашбатес ибси пикри хIербариб. 
Проект хIясибли, белгиси гьуни Уркарахъ шлизибад би-
кили аркьуси саби. Илавад КIишала, Хъярбукла, Хуршни-
ла, ДейбукIла ва Мирзитта шимази укьес вирар. Ил гьуни 
тIашбатнили, бекIлибиубси гьуни къулайбарайчи, бархба-
суни къябхIедердахъести имканти алкIан. Хаслира пикри 
бяхIчиаиб заманалис гьуни лушнила хIянчи жигарчерли де-
турхахънилис хIяжатти сурсатуни дитIикIнила масъултачи.

 ДАХАДАЕВЛА РАЙОННА АДМИНИСТРАЦИЯЛА ПРЕСС-СЛУЖБА

Бузерила архIяличил 
гьаввакIиб

Аги-кьяйда къулайдиахъес…

ВЕГIВЕГIЛА  ПИКРУМИ

Анжела Мутазова

«Заманали адам варсиру» — бикIуси бура-
ла гьар даим бекIлизи башули саби. БегI гьалаб 
ил аргъибхIели пикририкIусири: «сен илкьяйдали 
бикIутира, секьяйдали заманали адамличи асарба-
рес бирара?» или. Гьанна биалли илала мягIна чихъ-
ли иргъулра. Заманали ахIенну адам варсируси, ил 
заманала бухIнаб къаршибикибти адамтани сай. 

ВегI-алав сегъунти халкь биалра, вегIра илдачи 
мешусили ветаруси сай. ХIязлис ахIен кьалли бикIути: 
«ЭмхIечил бархбикалли, къачара гъачIибикIар». Адам-
личи алавси тIабигIятли халаси асар бируси  буили 
саби. Мер-муса дарсдиалли, адамра варсируси сай. 
Варсиэсра замана хIяжатси саби. Сецад замана арбу-
кьялра, илцадра вагьесагарли варсирули сай адамра. 
ЦацахIели адамла куц-кабизра бекIлил дарсдирули ди-
рар. Масала, бусурмантала мер-мусаличивад урусуни 
хIербирути мер-мусаличи гечвиалли, адамла дяхIлизир 
булан илдачи мешути лишанти дагьардирули дирар.

Сай-алавти гIямрула асарлиув адамра мурталра ца 
сипатличив кахIелни ил гIядатласи анцIбукь саби. Амма 
илис бекIлибиубсиличила хъумартес асухIебирар – 
адамдешла къиликъуни, черяхIти адаб-хIяялашалти, 
дурхъати кьиматуни мурталра цадехI 
сари дирути ва илди дарсдарес, ил-
дачила хъумартес асубируси ахIен. 
Илди гьариллизир диахъес чараагар-
сира саби.

СКАНИРОВАТЬБАРАЯ ВА  ЛЕХIИРХЪЕНАЯ

Салимат ГIялиева

Даргалацунра ахIи, Дагъиста ва 
арагIебли улкалара литература 
гьалабяхI арбукес халаси къайгъи да-

кIу барибси, илизир мурхьти къел датурси гIялим 
сари ГIялиханова Аминат ГIябдул ма жидовна.

Дебали малхIямси, халахIерурхуси, гьарил-
лис далдикести дугьби дургуси дубурлан пергер 
хьунул адам чераибхIели, илцадра халаси гIя лим-
личил къарширикилра или гьан ра хIе бир ки. Ил-
цадра уркIи гьаргли, адамтачи дигиличил дугьа-
рилзуси ва ихтилатрикIуси рири А. ГIя ли ха нова.

Ну иличил бегI гьалар тянишриубсири ДГУ-
ла филологияла факультетлизир ручIухIели. Де-
канна заместитель Уружбекова Муъминат Муса-
евнани ну иличи дила ахIерси ГIяймаумахьила 
шила суратуни духахъили рархьибсири. Илди 
селис хIяжатлил ну шакра риркули ахIенри. Ами-
нат ГIялихановани дила шилизирадси машгьур-
си писатель УмуряхIил Шапиевас хасбарибси 
жуз хIядурбирули уррухъун. Иличила багьурра 
нуни нушала ихтилатлизибад. Дагъиста гIялим, 
литературовед, РАН-ла ДНЦ-ла литературала 
отделла гIилмула халалгъуна хIянчизар сарли-
ван, Аминат ГIябдулмажидовначилти цаибти тя-
нишдешли, ихтилатли набчи халаси асар бариб.

ГIур ил нуни нешла мезлис, литературалис 
хасдарибти декIар-декIарти далдуцуначир бу тIа-

кьяндеш дирули чериаси. Гьар мурталраван илини 
гIякьлула пасихIдешличил ва устадешличил се-
гъуна-биалра темала черкад сунела пик ру ми дури.

«Замана» газетала редакциялизир рузес 
рехI рихьибхIели, баягъи чедиб нуни гьанбушиб-
си жуз илини коллективлис ва газетала архивлис 
пешкешдарибтири. Иличил редакцияла хIян-
чизартала уркIи гьаргси ихтилатра бетерхур. 
Гьунибаънила дазурбазир, гIялимли литерату-
ра ла, дарган мез руркънила, даргантала куль-
турала ва гIядатунала хIекьлизирти масъулти 
ахъдуцибтири. Сари-регIти пикруми дурули, ил 
гъайрикIухIели сягIятунадли лехIирхъес вири. 
Илцадра кагахъили, гIячихъли сунела мурад ар-
гъахъес бажардирирки ил мурталра.  

ГIялиханова Аминат ГIябдулмажидовна акIуб-

сири 1936 ибил дусла августла 27-личир ДАССР-
ла Лавашала районна МикIхIила шилизир. Илини 
1953 ибил дуслизиб «шула» кьиматуначил шила 
школа таманбариб. Школализир ручIухIелил урус 
мезла ва литературала дурсрачи илала диги акIуб. 
Шила школализиб белчIуди хъараахъурли гIергъи, 
ил С.Стальскийла уличилси пединститутла (гьан на 
ДГУ) урус мезла отделениелизи карерхур.

Институтлизирра ил белчIудила гьабкья-
бала къяяназир рири, гIилмула далдуцуназир 
бутIакьяндеш дири. БелчIудила авалра дусли-
зир урус мезла ва литературала предметуни 
мурхьли дяркъур.

Аминатли, институт хъараахъурхIели, Мини-
стерствола комиссияли ил сари акIубси шила 
школализир рузахъес рархьиб. Илини дурсри 
дурхIнани аргъес гьамадси тяхIярли кадирхьи. 
Дурсрачир устадешличил чебаъла ваяхI пайдала-
дири, имцIаливан сунени далкьаахъурти. 

МикIхIила школализиб хIябал дус хIянчи 

барили, Аминат ГIялиханова МяхIяч къа ла ли зи 
гечриуб ва «Дагъиста хьунул адам» жур налла 
литературала хIянчизарли рузес рехI рихьиб. 
ИлхIели журналистикала са ни гIятличил тя-
нишриуб. Аминатла бел кIа ни 1961 ибил дус-
личирад дехIдихьили «Кол хоз ла байрахъ», 
«Замана» газетабазир, «Гьал магъдеш», «Лите-
ратурала Дагъистан», «Халкьанала гьалмагъ-
деш», «Советский Дагъистан», «Кавказла гIеб-
гIебагьни» ибти журналтазир дурадулхъутири. 
Илини прозализира халаси пай кабихьиб.

1995 ибил дусличирадли ил Россияла пи-
сательтала Союзла член сарри.

«Дагъиста хьунул адам» журналлизир рузули 
хьалли, А.ГIялихановала пикри сабри гIилмула 
хIянчизар ретаэс. Сунени чеббикIибси гIилмула 
кьяли мурхьбарес, тIинтIбарес ва чебицIахъес или 
ил М.Ломоносовла уличилси Москвала универси-
тетла аспирантурализи карерхурсири.

ЯхIчерси А.ГIялихановани 1966 ибил дус-
лизиб «Даргала лирикала жураби детаъни ва 
гьаладяхI дашни» бикIуси гIилмула хIянчи бе-
терхахъур. Аспирантура таманбарили, А.ГIя-
ли ханова 1966 ибил дусла сентябрьла 29-ли-
чир ХI.ЦIадасала уличилси мезла, литерату-
рала ва искусствола институтлизир гIилмула 
хIянчизарли рузес рехIрихьиб. Илини 1976 
ибил дусличирад авал дус институтла гIилмула 
секретарьла къуллукъуни дузахъули калун. 
КIинайс ил Дагъиста литературала отделлизи 

шуррухъун. Пенсияличи аррукьяйчи ил отдел-
лизир рузусири. Халати жавабкардешличил, 
сабурличил, черетаибдешличил баягъи инсти-
тутлизир 52 дус рузули калун. Дагъиста РАН-ла 
ДФИЦ-ла руководство даим разили бири иличи.

Ил манзиллизир Аминатли 30 гIилмула ва 
ху дожественный жуз, гIяхIцад гIилмула хIян чур-
би делкIун. Аминат ГIябдулмажидовани сунела 
талихI литературала гIилмулизиб баргиб. Илини 
учительтас, студентунас, гIилмула хIян чи зар тас 
рухIла давла хIядурбариб.

ГIилмула кандидат ретаурли гIергъи, А.ГIя-
ли хановани Дагъиста литература мурхьли рур-
къули, сабухъчерли рузули, гIилмула хIян чурби 
лукIули чеахърикIулри.

А.ГIялиханова гIилмула ахтардлуми дура-

дер кIили, даргала пагьмучебти писательтас 
багъишладарибти дебали мягIничерти моно-
графияби делкIун. Илкьяйда, А.ГIялихановани 
даргала халкьла пагьму бучес халаси хIянчи ба-
риб, хаслира МикIхIила халкьла. Ахирра ил бу-
чиб, илала жураби якьиндариб. Илини Кавказ-
ла, Средняя Азияла фольклорличил МикIхIила 
фольклорла бархбас лебнира кабизахъур.

Аминат ГIябдулмажидовнала хIялалси гIил-
мула бузери хIукуматли ахъли кьиматлабарибси 
саби. Ил дипломтачил, ХIурматла Грамотабачил, 
Баркаллала кагъуртачил ва кьиматчерти сав-
гъатуначил шабагъатларарибсири. 1992 ибил 
дуслизиб илис ГIямарла Батирайла уличилси 
литературала премияра бедибсири.

Аминат ГIябдулмажидовна ГIялиханова 
«Советская энциклопедия» ибси издатель-
ствола гIил мула-редакцияла (1975), СССР-ла 
АН-ла Пре зидиумтала ва РАН-на, СССР-ла АН-
на Дагъис та филиалла ХIурматла Грамотаба-

чил шабагъатларарибси сари. Илала гIилмула 
хIянчи Россияла жузала палатала Баркаллала 
кагъарличи лайикьбикиб. 2004-ибил дуслизир 
илис ДР-ла Госсоветла шайзирадли дурхъаси 
савгъат ва у бел кIунси сягIят дедиб.

Буралли, А.ГIялихановани, мурхьли хIялум-
цIуси гIялим сарливан, улкала литературалисра 
мягI ничерти дахъал гIилмула хIянчурби делкIун. 
Чедибра илдачила гьанбушили хьалли, илда-
зирад цали сабси, даргала поэзияла классик 

ГIямарла Батирайлис хасбарибси хIянчиличила 
хIебурес хIейрар. Ил литературала-критикала 
макьала «МяржхIейрути гими» ибси уличил ду-
рабухъунсири «Колхозла байрахъ» газетализиб 
1961 ибил дуслизиб.

ГIямарла Батирайла творчество руркъули 
илини лебгIеб халаси кьадрила, баркаллаличи 
лайикьси хIянчи бариб. Илала творчестволи-
зир гьалар агарти баянти кадизахъур, даргала 
поэзияла классикла гIямруличила ва творче-
стволичила гIилмула кIел жуз делкIун. Илди жу-
зала кьадри дебали халаси саби мугIяллимтас, 
студентунас ва преподавательтас. 

Аминат ГIялихановас дигалли гъай ри кIу хIе ли, 
дигалли макьалаби лукIухIели, пасихIти ва ахъси 
даражала гIялимтала дугьбачи хъарахъес дигахъи, 

илдала гъайлизиб илини мурталра сунес ва алав-
чартас багалабиэси гIякьлу бурги. Илцадра духу-
ти гIякьлукартала гьарзаси дякькад ганзрикIули 
хIялай гIямру деркIибси хьунул адам сарри ил. 
Иличила, гьайгьайрагу, нунира уркIила дигиличил 
ва ванадешличил гьанбуршулра, иличил тянишри-
эс бикни дила халаси игъбарлизи халбирули.

ГIе, децIагеси саби Аминат ГIябдул ма жи дов-
на гъунти гIялимти, хаслира — даргала литера-
турализиб, бархIиличи-бархIи камбикIни. Ша-
ласи дунъя батурли, нушачибад аркьути илда-
чил барх нушала рухIла давлара мискинбирни 
аргъесра гIядабли саби уркIилис. Амма Аминат 
ГIя лихановала хIянчурби ил кьяли чеббикIили, 
гIилмулизи ахъибси адамлис дебали бага-
ладирнира якьинси саби. Сецад дусми арду-
кьялра хъумхIертехIе нушани даргала, Дагъи-
ста ва улкала литература гьалабяхI арбукес 
дакIударибти илала къайгъни, ва илала шаласи 
сипат уркIилизиб даимлис мяхIкамли бихIехIе. 

А.ГIЯЛИХАНОВА  АКIУБХIЕЙЧИРАД  90 ДУС

ГIилмула мурхьси 
урунж

АМИНАТ ГIЯЛИХАНОВА «ЗАМАНА» ГАЗЕТАЛА РЕДАКЦИЯЛИЗИР ГIЯХIЛАДЛИ

Дебали тамашала замана хIердирулра нуша. 
ИшбархIи адамлис нушала улкализиб сунес дигуси 
санигIят сархес, дигуси мерлаб багьуди касес имкан 
леб. ХIянчила мер баргесра къиянни ахIен, узес иштяхI 
лебли биалли. Сепайда, нушала школабазиб бедлу-
гуси ба гьуди вайси хIебиалра, гIямрула гьунчиб суне-
ла мер баргахъес, сунес дигуси, иштяхI лебси секIал 
белгибарахъес дурхIни бурсибирули ахIен. Школаба-
зиб учительтас бузес гIергъити дусмазиб дебали къи-
янбулхъули саби, сенахIенну илдас дахъал отчетуни 
хIядурдирес, кагъуртазирцун кавлути, гIягIниагарти до-
кументуначил бузес чевкъули саби. Илди хIядурдарес 
халаси замана хIяжатли саби. Дурсрачи хIядурдеш ба-
рес замана мурт бургуси? ЦагьатIи челукьуси масъала 
леб — гьар дус сагати программаби хIядурдирули сари, 
тIалабуни дарсдирули сари. Учительтас бедлугуси ала-
па биалли, дебали биштIаси саби. 

Гьанна школабазир каникулти сари. ДурхIнани 
имтихIянти дедили, белчIудила заведениебази кабур-
хули саби. Амма дахъалгъунти анцIбукьуназиб илди 
чус дигуси мерла ахIен кабурхутину, имтихIянти чус 
имканбакIибси мерличи дедлугули сари. Илкьяйда-
ли бахъалгъунти жагьилтани чус се журала санигIят 
сархес дигулилра балули ахIен. БегIти бикIули саби: 
«диплом сархес имканбакIалли гIяхIси саби, кIинайс 
хIянчиличила пикридулхъехIе». Илдас дигули саби 
дурхIялизи (рурсилизи) сегъуна-биалра диплом сар-
хахъес. ЧIянкIли илди акьули хIебатес багьандан. 

Гьаб-убла замана дурхIяли сархуси санигIят хъа-
либаргла гIядатуназибад дигахъусири. БегIтала гьуни 
даимбирули бири дурхIнанира. ИшбархIира илдигъ-
унти анцIбукьуни дирар. Нушала республикализир 
дахъал хъалибаргуни лер тухтуртала, учительтала, 
гIялимтала санигIятуни даимдирути. Хала дудешуна-
чибад бехIбихьили, илдала дурхIнала дурхIнанира ил-
дала санигIят гIебисули саби. Советский Союзла зама-
на белчIудила заведениебазир хIяжатти санигIятунас 
мерани алкIахъутири. БелчIуди хъараахъурти жагьил-
ти хIянчизарти чумал дус бузахъес улкала декIар-
декIарти мер-мусаличи бурхьутири. Алапала кьадар 
гьар мерличиб цугсири, программа ца сабри. 

ИшбархIи жагьилси адамла сунес дигуси санигIят 
касес имканти лер. БекIлибиубси — дебали пикриухъес 
ва сунела уркIи кабизурси багьуди сархес. Дила пикри-
ли, кайсуси алапаличила пикриикIес хIяжатдеш агара, 
иштяхIличил бируси хIянчили адамлис гьамаддеш 
биху. Давла ва цархIилти секIал заманаличир дирар, 
хIела уркIи кабизурли биалли бируси секIайчи. Дебали 
къиянни саби бархIиличи-бархIи, дусличи-дус вегIлис 
хIейгуси секIал бирес. Адам пикрумази виркули сай, 
гIямру анцIдулкьули сари, зигарвикIусили ветарули сай. 

Гьанна багьудлумала шайчирти технологияби гьа-
ла дяхI дашуси манзил саби. ДакIудирули сари сагати 
тех нологияби. Дебали гьалабяхI башули саби Искус-
ственный Интеллект (ИИ). ДахъхIи агарли дахъал са-
нигIятуни тарихлизи аркьян. ХIебиалли, ишбархIи 
пикридухъес хIяжатли саби ил масъалаличила.  Ну-
шала республикализиб дебали хIяжатли саби ургабси 
да ражала хIянчизарти — сварщикуни, электрикуни, 
ин женерти, сантехникуни, автомеханикуни. БегIтас 
ди гули саби чула дурхIнази чебяхIси даражала багьу-
ди ка сахъес ва юристуни, экономистуни, тухтурти бе-
таахъес. Диплом жагаси кагъар саби. Ил лебнили хIу 
гIяхIси хIян чизар ветарахъуси ахIенри. ХIела иштяхIли, 
гьуцIли, гьар бархIи сархуси устадешли (опыт) сайри 
хIу гьарли-марси специалист ветарахъуси. ХIебиалли, 
дузеная гьа ла дяхI ардукьес, сагаси 
секIал багьес. БелчIудила заведение 
хъараахъурхIели, тIашизес асубируси 
ахIен, гьар бархIи сагаси багьуди кай-
сес узес хIяжатли саби. 

ЖУРНАЛИСТЛА КОЛОНКА

Руслан Ражабов

Се-биалра 
багьес дузеная

ГIядатласи 
анцIбукь саби…

Муъминат Хаттаева

Акьуси бархIи Интернетлизи рухIнарухъес 
замана лебри. Наб илаб гIяхIбизурси жузачила белкI 
гьарли-марси литературали, адамла, жамигIятла 
гIямрулизиб бурцуси мерличила гъайбикIулри.

«Россияла пачалихъла жамигIят 
А.Пушкинничибад бехIбихьили, М.Лермонтовла, 
Н.Гогольла, Л.Толстойла, А.Чеховла жузани 
бетаахъурси саби. ГIур СССР-ра дунъяличибра 
бегIлара дахъал жузи дучIути халкьла улка 
бирусири. Нушала литературали, нуша сегъунти 
саррал лебил дунъялизи бурусири. Дунъяличибра 
бурибси, чеббикIибси литература ва культура 
лебхIели саби нушала улка лебси, ил агарбиалли 
нушала литературала ва культурала мер, урхIла 
литературали, урхIла культурали бурцу. ИлхIели 
нуша бекIлил агартиван детихъехIе», — нуни 
аргъибси тяхIярли дурулра, Москвализибси 
жузала издательстволис бекIдеш дируси адам, 
литературала жузала авторла (нуни илала у 
хъумартурра) пикруми.

«Марлира ил вархьли сай», — пикрирухъунра 
ну. Гьарли-марли литературали саби жамигIят 
бетарахъуси. Англия гьанбушалли, нушаб бегI 
гьалав чи гьаниркули? Гьайгьайрагу У. Шекспир ва 
илала белкIани, Франция гьанбикалли  — В.Гюго, 
Америкаличила пикрирухъунхIели наб дебали 
гIяхIбизурси А.Риплейла «ДягIли арбухибти» 
гьанбиркули бирар. 

ХIера, илкьяйдали лебил дунъяла писательтани 
чула халкьличила лукIули, бурули саби, илкьяйда 
чула миллатла жамигIятуни алкIули сари.   

«Нушачир ил шайчир тяхIяр-кьяйда сегъунти 
сари, гьатIи»,  —  пикрирухъунра ну.  Нушачир, 
Расул ХIямзатов викIуливан, «Дездемонахъали» 
ва сецад-дигара машгьурти игитуни лебтири, 
гьаннара илди леб, амма илдачила бурути 
У.Шекспиргъунти поэтуни, писательти лебти 
ахIенри, гьаннара илди леб викIес вирарал нуни 
балули ахIенра. 

Нушачила, даргачила гъайрикIасли, даргала 
жамигIятличила чили бурили?  ГIергъиси пикри ну-
регIси саби, хатIариркули риэсра асубирар, амма 
нуни пикрибируливан гьарил дарган писательла 
белкI бучIули илдала гIелар чула шими чедиули 
рирус. ХIурхъила шиличила лебил даргази 
Батирайли буриб, Р.Нуровла «Зулму»-лизиб 
гьарли-марти дарганти сабри, ил багьандан пьеса, 
классикала журала, жамигIят алкIахъуси бетаурли 
саби,  ГI.Абу-Бакарла бегIлара наб гIяхIбизурси 
белкI «Кулехала дигIяндеш» -лизиб гьарил 
къяйлизиб мицIирти гIярбукIанти чебаэс вирули 
сай, гьайгьайрагу, илини халаси пагьмуличил 
буриб лебилра даргантачилара, гIур чинабалра 
агарси, аринси пагьмуличил белкIи саби «Даргала 
рурсбира», амма, дила пикрили, дарган  «Наташа 
Ростова» яра «Кити Щербацкая» гьаннара 
агара. М.Расуловла «Мекълис гIергъи»-лизир 
акIахъубти бара хъайчикабиибти жагьилтала 
сипатуни гьарли-марли гIямрулизирад касибти 
сари, илди пикрилизи касили жагьилтани чула 
гIямрулизир хатIаби камти детаахъес бирар. 
У.Шапиевани «Мардеш»-лизиб дубурлан хьунул 
адамла гьарли-марси сипат акIахъубли сари. 
ГI.ГIялихановла «Дубурла лачинта дуклуми 
тIинтIдирухIели» дарганти жамигIят бетарахъуси 
белкI саби, И.ХIясановла «Тинатинна» сипатлира 
жузи дигутала уркIилизиб сунела мер бургу, 
ГI.ВяхIидовлисра даргала А.Чехов сай викIес 
вирар, Гъ.Юсуповла «ХIердикIехIе, хIер…», 
дебали мурхьли гIямрулизи кацIили белкIунси 
произведение саби, Р.БяхIяммадовла «ГIянтIикIа»-
ла сипатра гьаннала заманала гIямрулизибад 
касибси саби.  

Чедиб нуни гьанбушибти даргала писательти 
хIукуматли гIеббурцутири, илдала жузи 
дуракайутири, илдас гонорарти дедлугутири, 
хIукуматли дургIели дирцухIели илдала жузи 
бучIантачи диутири. Гьанна лукIутас биалли, жуз 
дуракаэс гьамадси хIянчи ахIен. ГьатIира бурес 
дигуси: миллатла мезличил дуракаибси жуз бицес 
чинабалра мер агниличила саби.

Ну-регIти харжаначил «Сакинат» бикIуси жуз 
дарган мезличил дуракаибхIели, жузи нуни ЦУМ-
ла мякьлабси «Арбат» тукейзи дицахъес кадихьира, 
багьлали дирцули, гIяхIцад жузи халкьли асиб. 

Иличибли багьес вирули сай, миллатла 
мезли дуракаибти ва Дагъиста автортала 
жузи, хъямдарили хIейсули диалра, илди асес 
дигути лебниличила. «Арбат»-лизи дус гьалар 
рякьунхIели, иларси заведующаяни жузи сайсули 
ахIенри, илди дицес нушаб ихтияр агара рикIулри. 

Дила гъай биалли лукIутачилацун ахIен, 
исутачилара сари. Рахли чис-биалра Дагъиста 
писательтани миллатла мезличил белкIунси 
жуз асес дигули биалра, ил чинабалра бирцули 
агара, я баргес вирули ахIен. МяхIячкъалализир 
халати жузала тукенти лер «Читай город»-хъали, 
«Мир Като» ва «Этажи» вачарла центртазир. 
Иларти жузала дурхъадешли чи-дигара уркIиу, 
жузира илар сегъунти-дигара лер. Илдазирад 
дахъалгъунти дурала улкнала автортала сари. 
Тукенти хайриличил дузули диэс гIягIнили сари, 
хIедузули диалри жявлил илди гIейкIутири. Амма 
илдазир миллатла мезла яра урус мезличил 
дурадухъунти Дагъиста автортала жузи дирцули 
агара. Дицахъес кадихьесра илдани сайсули ахIен.

Гьанна караира наб бурес дигусиличи, урхIла 
жузи исули ва дучIули, нушала жузи делчIес 
дигули хьалли, чинаралра илди даргес хIедирули, 
нушала культура, жамигIят, гIядатуни нушани 
детихъахъулра. Нушала лукIути гIебхIебурцалли, 
ахIелкIан литературализир нушала 
халкьлизибадти игитунала шалати сипатуни. 
Чучила буруси литература агарти халкь биалли, 
чи сабил, сегъунти сабил чилилра хIебагьурли 
дунъяла тарихлизиб бетихъути саби.

Дила гъайла мурад, Дагъиста писательтани 
делкIунти, урусла ва миллатунала мезаначил 
дурадухъунти жузи дирцуси, биштIаси биалра 
мер акIахъес гIягIнили саби. Иличила лебилра 
лукIутани ва бучIутани балули биэс гIягIнили саби.   

ЖУЗ — ГIЯМРУЛА 
ДЯХIИМЦIАЛА

СКАНИРОВАТЬБАРАЯ ВА  ЛЕХIИРХЪЕНАЯ

Адамти ва кьисматуни

ГIяхIгъабзали сайгъуна 
чейу даргла узиван

 Даршуси ва чебяхIси
Улкаличи нушала,
Манзилри чебухъунси
Фашистуни Гитлерла. 
Ахъиб къачагъдешлизи
Итмадан усал гъубзни,
Бебшили вацIализи
ЛутIутири адамти. 
Нушала ахIер улка
КъияндешлизибхIели,
Бару бетаур шанда
УркIби чIумати гъубзни. 
Арбашутири илди
ВатIан багьандан бургъес,
Душмантас багьбиубти
ДяхI-дяхIли гьалабизес. 
Илди-ургаб бахъалри
Дагъиста багьадурти,
ГIяхIъулали аркьулри
Мурул-хьунул илдачил. 
Илди кIелра бургъулри
Душман кахирахъули,
Илди мешубиркулри
Къадала къаплантачи. 
Дявила майдунтачиб
Фашистуни бялчIули,
Ахирра чедибикиб
Нушала багьадурти. 
Мурул-хьунул чарбухъун
Хабарличил игитла,
Улкали чус багьахъур
Гъабзадешлис баркалла. 
Чарбухъун илди кIелра
Саби акIуб шилизи,
ГанзбикIулри гIямрукад
Ахъили яшавлизи.

 Уржибси хъалибаргла
Шалабирули кьисмат,
АкIуб урши илдала
Бихьиб МяхIяммад сул тан. 
Неш-дудешличи мешул
Ветаур ил багьадур,
Зилантас мисал сайри
Серхурли гьар секIайзив. 
Урши халавикIуцад
Сабур-яхIли вирцIулри,
Гъабза МяхIяммад сул тан
ХIяяли ахъурцулри.

Адам тамашавири
Дагьриличи уршила,
Хасиятуни дири
ХIяздухъести адамла.

 Буруливан халкьлизиб
Ветарулри хабарла,
Халаталагъунтири
ХIял-тIабигIят сунела.

ВецIну кIира дусличив
БегIтас кумеквикIулри,
Илдала хъарбаркьуни
ИштяхIличил дирулри. 
Лерилра хъулиртира
Хъумачир дирутира,
ХIянчурби дузахъули
Совхозлизив узулри.

Кьиматуначил «Шула»
Таманбарили школа,
УчIес тах шагьарлизи
Урши арякьунсири.

МяхIячкъала шагьарла
Политехлизи керхур,

ГIур Волгоградлизибра
Милицла курсра белчIун. 
Узули милицали
Бузерила маргьличир,
КайцIул цаибти гунзри
БакIиб уршилис манзил. 
Гъану верхIра дусцадхIи
Калунсири узули,
БалкIдешличи къаршили,
Бархьдеш байрахъ барили. 
Дахъал сарри дарибти
Ил гIяхIгъабзали хIянчи,
Сунела адамдешла
ТIинтIбиубсири хабар.

Гьарил журала хIянчи
Органтазир дирули,
Жагали дузахъулри
Сунечи хъардирути. 
Сайгъунти гIяхIгъубзна чи
Къакъбяхъили узулри,
Къяна-шилтахъ агарли
ГьалавяхIцун вашулри.

БалкIсилис балкIа викIес
АкIубла уруххIекIан,
Вайберхуни пужбирес
БекIлил гIела витIхIей кIан.

ГIяхIти гъубзнала юлдаш,
Усал гъубзнала душман,
Улкала чIумал къакъбяхъ
УркIи шанда дубурлан.

Адамлис кумекбарес
Гьар мурталра хIядурил,
УркIи тяп чIичIагъуна
Дарган сайри кайзурил. 

ХIуни чумра адамлис
ГIяхIдеш гIеббаахъири,
Къияйзи викибсилис
Някъби гьадалтусири. 
Чячянтачилси дазу
Вайнукьаба булъухIи,
Вашусири даим хIу
ВайхIебиахъес аги.

ХIерудилиуб бихIи
Сунела хIянчизарти,
Илдала бузерилис
Бархьси кьимат кабалти.

Масъала арзес гьарил
Бажардивиркусири,
Гьунчидушили лерил
КIинайс арвашусири. 
Дазуличибси штаблис
Нуни бекIдеш дирулри,
Илала баркьудлуми
Нушаб мисалти сарри. 
Султайс нуни баркалла
Чуйнара багьахъурра,
Чекайзурли сунела
Къуллукъ бузахъухIели. 
Избирла шагьарлизиб
Рахли жагьилти-ургаб,
ЧеббалкIунти ахъалри
Султай илди жибири. 
ГIякьлуми гIердурили
Бяркъличи биркахъулри,
Илди бархьси гьуникад
Башахъес кумекбири.

Дуги-хIери хIейкIули,
ГIяхIси хIянчи биради,
Туснакъла хIебукьяхъес
Къайгъи дакIубиради.

Султан узул замана
ГIядлу-зегъа цIакьдиуб,
Адамтала ургала
Умутличил уржахъиб.

Такьсирчидеш хIярхI диуб,
Вайбаркьуни хIедиуб,
Адамтачи зулмурти
Дирути гIелумбизур. 
Вайтабиркьес дигути
ПасихIдешли тIашаиб,
Низам-кьяйда дулъути
ХIяйнали камкабиуб. 
Кьиматладариб ахъли
Улкали Султа къайгъни,
Ил уркIичеввирули
Шабагъатуни луги. 
Органтазив узули
Гьунарти сархухIели,
Дагъиста министрли
Гьар секIайзив гIевурци. 
Майорла, полковникла
Заманалис гьаларри
Ункъли узни багьандан
Уми илис лугути. 
Шагьарлантас дирути
ГIяхIдешуни дахъалри,
Къалагъуна гьариллис
Къакъбяхъли ветаурри. 
Уруз-уруххIейубли
Вайра гIяхIра ирзади,
ГьалавяхIцун вашули,
Халал хIурмат сархади. 
ЧеббалкIун вайнукьаби
Мерличи кабалтади,
Избирла шагьарлизиб
Низам кабизахъади. 
Дагъиста МВД-ли
ХIечи бирхауд бихьиб,
ХIечи бихьиб игьдибар
Марбарибсири тамай. 
Жагьдешла зурхIяблизир
ГIямру мяштIхIедарили,
Улкалис мардешличил
Къуллукъбарири хIуни. 
Гьар вайлисра гIяхIлисра
Бархьил зегъа бирули,
Закон хIялалдешличил
Калунри бузахъули. 

Дубурлантала пахру
Сайри хIу дарган урши,
Милицала начальник
Султан Кьаранаевич. 
Бахъал лебли биалра
ХIяжбарес хьулбикIути,
Ахъри лебли биалра
ХIяжбарес бетхIеурти. 
ХIу Аллагьлис дигуси
Вархьа адам сайхIели,
ХIед имканбакIибсири
Укьес чуйнал хIяжлизи. 
Иличиб халал давла
Адамлис бедлугусив,
Илгъуна пай игъбарла
Гьариллис-декIар лебсив?

ГIяхI шайчивяхI Аллагьли
Гьар даим вархьиули,
ГIямру деркIаби хIуни
ТалихIли гIевуцили.

ЛералцадхIи Бац-БерхIи
Калаб дунъя даршули,
Султан, хIура калаби
Ара-сагъли, хIулкIули. 
Гьанналаубван хIела
Халкьли хIурматбирули,
Ургав хIед бигутала
Калаби чарх арали. 
ВерхIцIали дусла гIямру
ХIуни деркIили хьалли,
ХIебарири цайналра
Адамлис хIебигесил. 
Чилилра гIяйиббарес
ХIебирар бекIлил хIечи,
ХIериубри хIялалли
УркIи гьаргли халкьличил. 
ХIярамдеш хIебирули
Хъарси хIянчи биради,
ХIукуматлис узули,
Духули шикькайкIади. 
ХIечил бархли бузутас
Мисалли ветаурри,
Гьар биркьу-балтусилис
Бахълис гIибрат аурри. 
ХIечил бархли бузути
ВасвасбикIхIебикIесли,
Сегъуна патриотрил
Чебаахъири хIуни.

 

ХIукуматла хIянчила
Гьавкьяна ветаурри,
ХIу сегъуна адамрил
Лебтази багьахъади.

Дагъиста министрли
Игит Адилгерейли
ГIяхIил узни багьандан,
ХIу гIевуцири ункъли.

ХIу гьар секIайзивадли
БажардиикибхIели,
Адамдешличивлира
Гъабзадешличивлира.

ХIела къайгъиличивли,
УрхIла кумек агарли,
Халаси яхIличивли,
ГьалавяхIцун вашади.

Аллагь кумеквиубли
Ваири мурадличи,
Аахъибсири ахъли
Халал даражаличи. 
ХIу чебяхIси улкала
Пергерси адам сайри,
Шабагъатуни сари
Михъирличир рурхIули. 
ГIяхIил пикридаралли
Илди сар кьиматуни,
ХIуни адамдешличил
Чебла таманбирнилис.

ХIу багалавирулри
ЖамигIятлис мурталра,
ХIед баркалла хIейкIули
ГьатIи чис викIусира. 
ЧеряхIти багьудлуми
Касили, бекIвиубри,
Ца адамли дирути
Султан хIуни дарири. 
Чи дугьавизаллира
Сайри мурад бирули,
ГIяхIдеш бирес адамтас
Вируд даим хIядурли. 
Дахъал гъай хIедурили,
Гьар секIал детурхахъид

Адамдеш дихIид ахъли
ХIейкили хатIализи. 
Илгъуна нарт айкьурси
Биаб адас баркалла,
Абала хIу варкьибси
Бурги уркIи мургьила. 
ВикIулра ну баркалла
ХIела гIяхIгъабза бегI тас,
Хъулив гьарил адамла
АкIаб дурхIя хIугъуна. 
ХIуни гьанналаурван
Дусми деркIаби ункъли,
Узи-уршбала дайлав
Юбилейта виркьули.

Гьанналаувван гIурра
ВерхIцIали дус арали
Кулпетличил, гъамтачил
ХIервиаби хIулкIули.

Улкала марси урши —
Россияла полковник,
Даргала пахру сайри
Дагъиста халкьла игит. 
ХIу вигути бахъбикIаб,
ХIейгути камкабикIаб,
Узахъес халкь багьандан,
Арадеш имцIабикIаб.

Гьарил бархIи гьардилзаб
УркIиличирти хIела,
 ЧевяхIсини гIердуцаб
Лерилра кьасанира. 
Чебетаибдеш хIела
Бетуц сабри гIямрула,
Дякьличивад бархьдешла
ЧевхIелкIунри цайналра.

 Халаси хIурматличил
Пенсияличи вякьи,
Бамсриахъес кайилри
Ламус-хIяяла адам. 
ГIяхIла хабар бикьули,
ХIед диганта виркьули,
Къугъал хъалибаргличил
ГIямру деркIаби хIуни.

СУЛТАН  СУЛТАНОВЛИС    70  ДУС

БАРКАЛЛАЛИЧИ ЛАЙИКЬИКИБСИ ГIЯХIТИ АДАМТАЧИЛА

Къизларлизивадси, «Гъагул» ибси 
позывнойличилси, СВО-лизир гъабзадеш 
дакIударибси Ризван Рабазанов Цаибил каналличиб 
бетурхуси «Время своих» бикIуси программала 
гIяхIялли ветаур.

— Мурталра бегI гьалабси яргализиб дявила 
хъарбаркь таманбирес хIяжатли саби, кIинайс биалли 
— вегIличила пикривикIес, — бурули сай нушала 
гIяхIгъабзани. — Вамсурдеш чебаркьуси саби, хIясил 
биалли, кавлан.

Беркала ва шин агарли, хIярхIубала удив ил 
мицIирли калицунра ахIи, гьужумла гьаларти 
къяяназирти нушала отрядунази кьиматчерти 
баянтира дурулри.

Гьанна дявила ветеран Ризван Рабазанов 
Къизларлизибси «Дубуртала асилдеш» бикIуси 
жамигIятла организациялизи керхур.

«Илдигъунти рухIлашал дебати бургъантачи, 
чулира гъабзадешла мисалличил цархIилти 
тамашабирес бажардибиркути, арагIебли улкали 
пахрубирули саби. ГIядатла адамлис гьанра 
хIебиркур, секьяйдали дяхъи-хъаслабиубси бекI 
кьяшличил, беркала ва шин агарли душмантала 
ханкдакьуназив мицIирли калес виубсил. Лерилра 
къияндешунас мутIигIхIевакIили, илини игитдеш 
чедаахъиб.

Ризван, нушала узи, дебали разилира хIу СВО-ла 
ветерантала къяянази кархниличи. Нуша дарх ВатIа 
гIяхIдешлис дузехIе, чеалкIуси наслу патриотунили 
бетаахъес, илдазир ВатIайчи диги адикьес 
къайгъибирехIе, иличибли арагIебли жамигIятлисра 
пайдалачебтили биахъес руркъехIе», — буриб 
организациялис бекIдеш дируси, СВО-ла ветеран 
Камалудин Ибрагьимовли, игитлис удостоверение 
бедлугули.

Ургъанни огранизацияла жамигIятлашалти 
хIянчилизир жигарла бутIакьяндеш дирес, жагьилтас 

патриот бяркъ бедлугнилизив насихIятчили виэс 
хIядурли виъни аргъахъиб.

«СВО-ла бутIакьянчиби, ветеранти гьарил 
баркьудилизиб чеалкIуси наслулис гIибратли бетаэс 
гIягIнити саби. Илдази нушаб аргъахъес чебиркур 
се сарил асилдеш, ВатIайчи диги, ил багьандан 
гIямру кьурбандарес гIелумхIелзнила къиликъуни, 
илкьяйдали хIяжатси саби гьунартала мисалти 
чедиахъесра. Нуша саби-гIяхIъулатала къяянази 
кадерхахъес чилилра маслигIятбарибси ахIен, ил 
нушани чеббикIибси бетуцри – нушала улка батахъес 
дурадухъни. Илкьяйдали барниличи ва даршудеш 
багьандан ургъниличи гьачамалра я паш ман-
хIейубра», — цIакьбарили буриб Ризван Раба за новли. 

Илини 22 бархIи деркIилри душма хандакьуназир, 
декIси дяхъиличил. Илдигъунти къиянти аги-
кьяйдализибра илис имканбакIиб командованиелизи 
баянти дуресра. Ил анцIбукь кабикибсири 
Запорожскла шайчибяхI 2024 ибил дусла июльличиб.

«Гъагул» ибси позывнойличилси ургъан тамашала 
гъабзадешла ва рухIла дебадешла лишанни ветаур.

АкIубси сай ил 1995 ибил дусла апрельла 
18-личив Къизларла районна Черняевка шилизив. 
Школа таманбарили, ил МяхIячкъалала вузлизи 
керхур, илхIели илини аргъиб сунела санигIят ВатIан 
балтахъни биъни. ВягIда бигьи дявила къуллукъуни 
тамандируси халасигъуна узи СВО-лизи арякьунхIели, 
Ризванра ил шайчив васвасхIейкIули, 2024 ибил 
дусла январьла 21-личив сай-гIяхIъулали дявила 
хасси балбуц бетурхуси мер-мусаличи арякьун. 
Июльличиб илини урехиласи хъарбаркь таманбарес 
– минабани буцибси мер ахтардибарес сунечи чесиб. 
Душма дронтани ил хIисабвариб ва цIа чекьурли, 
минабани буцибси мерличи пяхъаиб. Душмайчивад 
200 метрла тяйдиси мерличиб Ризвай кьяш про-
тивопехотная миналичи чегахъиб. Илини дяхъи-хъас-
лизи бикибси кьяш бигьун ва хандакьлизи тIя хIу хъун.

Июльла 12-личивад августла 3-личи бикайчи 
ил хандакьуназив калун. АвцIали градусла 
буцIардешлизиб илини дяхъи тIутIудиубти 
лигубазибад умубирусири ва билгьусири. Ризвай 
даим сай левси мер барсбирулри ва душман чинавяхI 
ватирхьулил баянти командирлизи дурулри. Илди 
баянтачил душмантачи нушала бяхъяни чегахъес 
кумекбирулри. Урег-эсил бархIи кьацI ва шин 
кадерхур. Илизир калири изала хIярхIбирахъути 
дарман ва кам-гьамси шоколад. Ургъанна битIакI 
70 килограммличибад 49 килограммличи кабикиб. 
«Партизан» бикIуси позывнойличилси дявила 
юлдашлис хIярхIубала удивад иличи ваэс имкан ба-
кIиб ва ил сунела къакъличив 8 кило метр личи арухиб.

Ризвай марбирули сай: мицIирли калахъес кумекдиуб 
бирхауди ва шел дус риубси рурсилизи хъули чарулхъас 
или барибси хъя. Тухтурти илала дебадешличи 
тамашабиубтири: ил уркIиагарвирули ахIенри, цархIилти 
дя хъи-хъаслабиубтала гьав ахъбуцесра сунезир цIакьани 
дур гулри.

Къияндешуначи хIерхIеили, ил пиширхъули чейур 
– гьарли-марси гъабзадешла ва патриотизмала мисал.      

НУШАЛА  ИГИТУНИ

ЦАРХIИЛТИРА 
УРКIИЧЕББАРЕС  ЦIАКЬАНИ 
ДУРГУСИ

Лавашала районна 
М и к I  х I и  л и з и в а д с и 
Ба гьаутдин Мур та-

за гIя лиевли Чеченталара Да-
гъис тара дазуличир кадиркути 
дявила анцI бу кьунала замана 
сай гьарли-марси ВатIа пат риот 
виъни чебаахъибсири. Ил кьяй-
дали ил Россияла жур на лис-
тунала Союзла членра сай.

Дебали мягIничебси ва жа-
ваб   карси ман  зиллизив гIя  шулла 
шуриличи шуру хъун   сигъуна 
Игит ла Дагъис тай зир цунра ахIи, 
Рос  сия ли зир ра гъаб за деш  ла 
ва гьу  нар  чевдешла ха бар  дер  -
хуртири. Дахъал дус  ма зиб МВД-
лизиб гIиб  рат чебси хIян   чи ба   -
рибси, ил багьадурли чум ра мар -
ти юл дашра баргиб, кIи   бя  хIян-

тала усал деш личира вя хIя гиб. 
БикIуливан, шан дай  чирра чIу-
ма ти гIямрула дебш касибси ил 
микI хIей мар дешличил улкалис 
къул лукъ  ба рибтазивадси сунела 
даргла узи гъуна губ далан Сул-
тан Султанов 70 дус виъ ни ли  чил 
мубаракирули, назмула ишди 
гIер гъи ти тугъи илис багъиш ла-
ди рули сай:

Зугьра ГIямарова

ГIялимтачил, поли ти-
кала хIяра кат чибачил, 
спортлизиб, куль тура-

лизиб, гIилмулизиб гьалабяхI 
арбя кьунти адамтачибли маш-
гьурбиубси ХIур хъила шилизив, 
1941 ибил дуслизив бузе рила 
хъа либарглизив акIубси ГIя-
ли кьа диев ЛугIман МяхIям ма-
довичличила саби иш дила белкI. 

ЛугIман МяхIяммадовичла 
хала дудеш ГIя ликьади Дагъи-
стайзив урибси дяхънушани ви-
русири. Илини (халкьли бурни 
хIясибли), арадеш нукьсанбикиб-
тас декIар-декIарти кьараназирад 
дармунти дарили арабирутири. 

ГIяликьадини дергълизиб бяхъ-
ибти, бурушлаб зягIипти бахъал 
адамти кьяшмачи тIашбатур. Ил 
пергер дяхънушачила чили ар-

гъалра, ХIур хъила шилизи башу-
тири. 

Илис бургар ГIяликьадиев 
ЛугI  ман МяхIям мадовичлира, су-
не ла хала дудеш кьяйдали, зя-
гIи  пби кибти адамтас кумекбирес 
дигахъуси. 

ЛугIман ГIяликьадиев 1959 
ибил дуслизив ХIурхъила урга 
даражала школа белчIи гIергъи, 
Дагъиста медицинский инсти-
тутла лечебный факультетлизи 
керхурсири. Ил, 1966 ибил дус-
лизиб институт хъараахъурхIели, 
направление хIясибли, Сер-
гокъалала районна больницали-
зи узахъес вархьибсири. 1968-
1970-ибти дусмазив ЛугIман 
ГIяликьадиевли офтальмоло-

гияла клиническая ординату-
рара белчIунсири. ИлхIейчивад 
ЛугIман МяхIям ма дович хIулбала 
тухтурли узулри. ХIулбала шала 

нукьсанбикибти арабирули, ил-
дас операцияби дирули вири 
ЛугI ман МяхIяммадовичли.  

Больницализив узухIели ЛугI -
ман ГIяликьа диевли вецIну ав-
райна квалификация ахъбуцибси-
ри. Тухтур Л.ГIя ли кьадиев офталь-
мологиялизиб чебяхIси даражала 

категорияличи лайикьикибсири. 
ДР-ла арадеш бихIнила шай-

чибси Министерстволи ХIурматла 
Грамоталичил, республикала шай-

зивад ХIунтIена къанчличил, Дагъ-
иста БекIла шайзивад у белкIунси 
сягIятличил ГIяликьадиев ЛугIман 
МяхIяммадович шабагъатлава-
рибси сай. Ил Дагъистан Респуб-
ликала урибси тухтурра сай.

ЛугIман МяхIяммадовичла 

гIямрула рархкья Риза Расуловна 
(сайгъуна терапевт-тух тур сар-
ри) гIямрулизирад шалгIеррухъи 
агара. 

Илдани дурхIни: ГIябидат, Ма-
рьям ва МяхIяммад бяркъчебтили 
халабаахъиб. Илдази чебяхIси 
даражала багьуди касахъили, 
гIямрула бягIуси дякьличи дураиб.

ДурхIнала дурхIнасра ЛугIман 
МяхIям ма дович багалаирули сай. 

«Арадеш биалли, дунъяла 
мас камхIе бирар», — викIуси сай 
тухтур ЛугIман. ЗягIип силичи ур-
кIецIичевси, малхIямти дугьба-
чил дугьаилзуси, хIянчилав 
ахIи хъулив виалра адамлис ку-
мекбарес къалабаси ЛугIман 
МяхIяммадовичлис шила ва ле-
бил районна адамти баркалла 
би кIули бирар. Ил ахIену гьатIи 
тух турла санигIят чеббикIибсила 
му рад?

ЛугIман МяхIяммадовичлис 
ме ди ци нализивра улкала жа-
ми гIятла гIямрулизивра узахъес 
гIуррара чIумаси арадеш, хъали-
барглизиб баракат, хIянчилизир 
сархибдешуни дираб! 

«Дунъяла давла – арадеш»
Зугьра БяхIяммадова, 
БУЗЕРИЛА ВЕТЕРАН, СЕРГОКЪАЛА

Сергокъалала шилизибси Батирайла уличилси кьа-
кьализиб хIербирути Муса БяхIяндов ва илала гIям ру-
ла рархкья Муслимат, дила пикрили, бахъли бала.

Мусас (монтёр Муса) или ирули бири. Ил гьан-
на нуша-ургав мицIирли агара. Ил, итхIели халаси 
хIурматла, сунезибра бахъал хIянчизарти бузуси по-
чтализив монтёр вири. Муслимат дурхIнала цаибил 
анхълизир рузусири. Илдала 7 дурхIя акIубтири, ца 
биалли, виштIали левай вебкIибсири, 6 — абикьур. 
Илдани халаталара биштIаталара цаван хIурмат-
кьимат дарес бала. Илгъуна гIяхIси бяркъ бедили, 
халабаахъибти саби илди чула бегIтани. Илди лебил-
ра, рурси Аминат ахIенти, Ставропольла крайлизиб 
хIеркабирули ва чула яшавбирули бузули саби. 

Ишаб наб бурес дигулра илдала МяхIяммад-ШапигI 
БяхIяндов бикIуси уршиличила, илала хIялалси баркьу-
диличила. Ил нуни бекIлил валуси ва чеибси ахIен. Ила-
ла арадешлизир нукьсандешуни лерли диалра, яшавба-
рес ва хъалибарг эркинни хIербарес ункъли бажардиир-
кули сай. Илини гIеббуцибти саби узи-рузила дурхIнира 
бархли. ХIера, ил гъабза сецад дурхъаси, кирила бар-
кьудилизи ахъилил. Илини гьар дуслизир итарад иша 
«Камаз» машина ва прицеп дицIили садухили, адамтас 
декьла гавлагуни дуртIу, гIе, гьарли-марли дуртIу. Декь 
дедлуга мижитлизи, яшавла шуртIри гIяштас, бухъна-
бас, бахъал дурхIнала бегIтас, унра-хунралис, гъамтас, 
илхIелира — гьариллис чула хъули духили. 

Гьар дус илини илгъуна кирила хIянчи бирухIели, 
наб гьанбиркусири илала ризкьили делгIути капарай 
авлахъуни дургар или. Илдира агара илала. ХIера, суне-
ла арцлис асили, илдицад тоннаби декьла гавлагунала 
дуртIули сай дубурлан гъабзали. Пикридухъеная, гьари, 
сегъуна гьунарал илини дурабуркIуси. Нуни илгъуна 
секIал барибси, я бируси гьанналис гьалав цалра хIяким, 
депутат, давлачевси адам чеибси ахIен. Дунъяличиб 
гIур халаси садакьа биэсра хIебирар цархIил илини 
бирусигъуна. Илгъуна бирар кирилис бируси баркьу-
ди, сунес баркалла ахIенси гIур цархIил сайсуси агар-
си. Дила пик рили, азир баркаллаличи лайикьлира сай 
ил. «ЛерхIели сари илини илди дуртIути», — бикIутира 
ахъес асубирар. Бахъал леб ишбархIи нушачиб илгъуна 
барес ахъри лебти, амма хIебирути. Ил багьандан нура 
илис азирна баркалла рикIулра. 

ГIямрулира велкъаб сай, далайлизиб буруливан, 
дусманира велсаб сай, кьаркьайзи сегъуналра иза-
лара къячмабикаб. Илгъуна баркьуди даимбарахъес 
гьатIира арадеш, ахъри имцIадиаб сунела, Кьудратла 
ВегIлира гьарил секIайзив гIевуцаб! Амин!

Агь, сунес 
хIялалдиъ!

(БехIбихьуд — 26 ибил номерлизиб) 
                                           ***
— Казимбейличила се балада хIуни? — хьарбаиб 

цагьачам Жирковли.  
—  Дила дудешли бурули вири партизантала отрядлис 

бекIдеш дарахъес   катурси  Казимбей бикIуси Турцияла 
адам вири или. Ил ургъан адам сайри. Илала бекIдешлиур 
гIяхIцад дявтазир бутIакьяндеш дарили сари  партизантала 
отрядли —  Къарабудагъла мякьлар, Манаслизир,   Шурагьар, 
Атли-буюн дубурла мякьлар. Амма, Казимбейра ГIяли-
ХIяжини хIеруди агарли, сунес дигута виркьахъес валтули 
уили ахIен. Ил дуравад вакIибси адамличи ГIяли-ХIяжини 
бирхауди хIебихьиб. Бирхауди хIебихьнила шайчив ГIяли-
ХIяжи вархьлира увухъун, сенкIун кIинайс гIячихъбиуб 
Казимбей ургъули виъни Дагъистан большевикунази яра 
цIубабази хIебикахъили, Турцияла шайчи кабизахъес ибси 
кьасличил. Иличи шакикибсира ГIяли-ХIяжи уибси сай. 
Казимбей Лаваша тIалабварили, ГIяли-ХIяжини бурили сай: 
«ХIуни барибси гIяхIдешлис баркалла биаб, амма Дагъистан 
Турциялизи бархбикахъес ну кьабулли ахIенра». 

Илавад дураухъи лаг лявкьухIели, ГIяли-ХIяжис дигIянали 
гIелавадвикили Казимбейли игьубли хьалли, ГIяли-ХIяжис 
чегибси ахIен. Устазлис игьубси хIярхIя галгализи чегибси 
саби.  Сунела баркьудиличи   ГIяли-ХIяжила адамти 
шакбикниличила багьурли, Казимбей  гьавухъи сай.    ГIяли-
ХIяжини партизантала отрядла бекI варахъили  сай ХIямид 
ТIалхIят, сайра Казимбей левхIели, илала заместительли 
калунси.

Жирковлизи нуни гIyppa дахъал хабурти дурира, сарира 
набзи дила дудешли сай хIунтIена партизан вирухIели,  
Устаз ГIяли- ХIяжичил варх ГIяякьакьала дергълизив 
калунхIели сунени чедаибтачила дурибти.

— ХIябилра духуси,  халкьлис дахъал гIяхIдешуни дариб-
си адам уили сай Устаз ГIяли-ХIяжи! — иб Жирковли.   —  Се-
цад халаси хатIа  сабил илгъуна адамла кьи матбарес хIе-
багь  ни!

Жирков дуцIрум дикайчи Ахъушав калун, умули дарган 
мез дагьур.  Ахъушантани илала халаси хIурмат бариб, чучи 
кьацIли вахес, дуги беркIахъес живири. ИмцIасигъуна замана 
биалли ил нушачив вири. Жирковра нура  МяхIячкъалализи, 
Сагидличи дакIира. Са гидли Жирковлизи Ахъушаб  секьяйда 
замана бер кIи бал,  се барес бажардиикибал хьарбаиб. 
Жирковли ахъушантани сунела халаси хIурмат барниличила, 
ишаб сунела гIяхIил хIянчи бетаъниличила буриб.

ГIур Сагидли набзи хьарбаиб:
— Ахъушаб цархIилти мераначибгъунти талхъунти, 

ханани буили ахIен, халкьлис гьуни чебиахънила тя хIур-
тачила хIуни се балада?

Нуни иличила балуси Сагидлизи бурира: Ахъушаб 
халкь бихIули уили сай шантала Кьадини. Лерилра 
суалти шаригIятла гьунчир ирзули дуили сари.  Кьадила 
хъарбаркьуни хIясибли адамти хIербирули, хIеруди 
бузахъес гьар къатIлизи кабатурти буили саби.  Илдигъунти 
адамтас «къатIла халал» ирули буили саби. Ахъушар дуки-
гьунила мерани, хIеркIла дубани шантала ихтиярлизир кали 
сари. Шинкьа барес дигуси адамли шантазибад ихтияр 
сайсули уили сай. Шила духIнарти тяхIяр-кьяйда шанти 
цалабикили  пикридирули дуили сари. Балагарси бируси 
адамла баркьудира шантала гьалаб хIербирули буили саби.

— Наб илди секIал дебали гIяхIдизур. ХIуни, Мя хIям -
мадгIяли, илди Ахъушала шила духIнарти тяхIяр- кьяйда 
мурхьли дагьи, гIурра гьести гIямрула адамтази хьардаа, — иб 
Сагидли.  — ХIуни иличила гIяхIси хIянчи ца лабяхъес вируд. 
Республикала газетализира кабирхъу.

   —ГIяхIси саби!  —  разивиубра ну, Сагидли набчи ил-
цадра мягIничебси хIянчи хъарбарибхIели.

                                                         ***
 …Заочная сессия ахирличи биркулри. Ну шилизи 

чарухъес, Сагидла хъарбаркь бетерхахъес гьалаклири.
Гьачам Сагид НухIкьадиевич аудиториялизи ухI нав хъун 

ва сунела лекция белкIес хIядурдиубти нушази иб:
— ИшбархIи циила зягIиплира. Тухтурличи укьес 

дигулрану, хIушази гьалар делкIахъунти тикрардарая.
Сагид хIябал бархIи институтлизи хIекIиб. Авэсил бархIи 

биалли кьутIкьуси хабар аргъира: «Сагид ГIябдуллаев 
вебкIили сай!»  Лебтасалра децIагиб ил хабар. Наб биалли     
— хаслира, сенкIун нуни ил гьалавал валусири, набчил 
имцIали ихтилатвикIи, хъарбаркьуни луги, ну гIевурцуси, 
уркIичеввируси адам сайри.

Пединститутла лебилра преподавательти ва студентуни, 
дурсрира дархьдатурли,  Сагидла бебкIала  хабарлис 
дуракабухъун. 

МяхIячкъалализиб Сагидла квартира лебри,  илала 
урус хьунулра ца рурсира бири. ВакIибсилис дяхI  шаласи, 
гIяхIси хьунул рири Сагидла.

«Сунела хъулив уили ахIен, узичив уили сай», — или 
аргъира ва узила юртлизи гьайдиубра. Илаб Сагидла узи-
урши, бахъал мухIенти лебри. Сунела юлдашуни, ил валути 
тIашагарли башулри. 

Сагидла рузила уршили сунела нешла узи ГIя мар лизи 
хьарбаиб, Сагидла бебкIа шилизи, МухIи архехIев или. 
ГIямарли жаваб чарбатур: «Сунени гьалабал тиладибарибси 
саби иша хIяриихьахъес».

МяхIячкъалала кьакьурбазибад Сагид ГIяб дул лаевла 
бебкIа шагьарла дура, хIябрази архухIели гьар шайчибад 
гъамбиубли, адамти бархбиркутири. Сагид хIяриирхьухIели 
чяхI-заб дехIдихьиб...

ХIябрачирад чардиубхIели уркIиличиб халаси децI 
сабри. Дила гIямрулизиб мягIничебси мер буцибси адам 
агарвиубхIели уркIи бисулри. Нуни хIилхIи биса тIашиулри. 
Нушачил варх къаршиикибси бутран МяхIяммад Мусаевли 
ишгъуна хабар буриб:

— Шилизивад вакIили, дуги беркIес или Сагидла узи 
ГIямарличи хьуравиубра.   Ну илав левни багьурли, Сагидра 
вакIиб. Дугила кьанси заманаличи бикайчи ихтилатдикIули 
калунра. ГIур дускаунра. Сагид савли-жявли айзур. МуцIур 
бялгIун, чяйла бержиб. ГIур, сягIятличи хIеръили, иб:

— ХIянчила укьес  байхъала сягIят леб. ИкIа ваэс наб 
вецIал минутра диур. Камси заманалис хъарилхьас.

ВецIал минут калунхIели ил айзахъес или ГIямар 
гъамиуб, уркIухъи, вявъиб:

— Сагид! Сагид!
  Сагид таманкайублири... 

ХIЯДУРБАРИБСИ — П.МАЛЛАЕВА

ШАЛАТИ  ГЬАНБИКУНИ

ХАБАР

ЦахIедиубти уркIби

«Дила уркIила умхьу»

БАКЬАЛАБИ

                                                                       

Мазала бекI

ГIур се бетаура?
Халадеш пасихIкарличи бакIили саби.
— ГьалмагъдиркехIев? Ил хIе ли нуни 

хIед лерил секIал ди  рис!
— ГIур се бири-

да хIуни наб? — 
к ъ а л а б а х I е й к и л и 
хьар баиб пасихI сини.

— ГIилмула гIя лим 
ветаахъес ку мек -
бирис!

— КIинайс?
— КIинайс — гIил-

муртала доктор!
— ГIяхIси. 

КIинайс?
— КIинайс про-

фессор, академик ветаруд! Лебилра 
халкьли хIу машгьурирури, хIед чевяхIси 
сай бикIар.

— ГIур кIинайс?
— ГIур се – ухънакайуд!
— ГIур кIинайс? ГIе, дила у машгьурли 

вецIал дус кавлан, амма даршал дусла 
гIергъи чисалра гьанхIебиркур. Азир 
дусла гIергъи? Миллион дусла гIергъи? 
ГIур се гес бируда хIуни наб?

Халадешли хIеръили саби пасихIчевси 
адамличи, гьигьбатурли, сунечил суал-
ти агарли гьалмагъиркуси адамлигIиб 
къяйцIбухъес арбякьи саби. 

ВиштIаси Насрадиннизи дудешли арц 
дедили, белхьунси мазала бекI асахъес 
хъарбарили саби. Нас  ра динни 
белхьунси мазала бекI асиб, 
амма лявкьукад 
иличибси лебилра 
диъ берки, дудеш-
ла гьала каби-
хьили саби.

— Урши, 
хIябра тама-
шала бекI леб 
кьалли. Ишала 
лихIби чинара? – тамашавиубли сай 
дудеш.

— Иш пякьир гIянцIа сабри, — викIули 
сай Насрадин.

—  Ишала хIулби чинара?
— Игъбарагар сукъур сабри.
— Ишичиб камра агарсирив?
— Се барес вирара гIур, ил зягIипсири.
— ХIебиалли сен асибсири хIуни ил?
— Илала цулби дебали гIяхIлири!

ЛИТЕРАТУРНЫЙ  
МЕЗЛИС ХЬУЛЧИ  
КАБИХЬИБСИ... 

 (САГИД ГIЯБДУЛЛАЕВЛИ  УЧIАХЪУЛИ  
 КАЛУНСИ   АХЪУШАЛА ШИЛИЗИВАДСИ  

МЯХIЯММАДГIЯЛИ БЯХIЯНДОВЛА  
ГЬАНБИКУНИ ХIЯСИБЛИ 

Дурутачи тамашавиубли 
Рустам тIашлири, амма 
хабар багьурхIели, уркIи ба-

ра разибиублири, гьанна душман ага ра-
ну гьигьбатес вирар или.

— Аллагь чевверхаб сунела бунагьу-
начивад, –  иб илини. Сай разили виъни 
Фатимази аргъахъес дигули ахIенри. 
Илала гьалав ил дебали гIяхIси, къакъ-
бяхъеси адамли виэс гIягIнилири.

— Амин. Баркалла, — паргъатли иб 
Фатимани. – ХIера, иш саби тукен, бар-
калла ну гьунирратнилис, гьанна ча-
рухъес вируд.

— ХIедра баркалла къарширикни лис, – 
иб Рустамли. Камси замана тIа ши зурли 
гIергъи чеимцIабариб: «Фатима, рахли 
хIед сегъуна-биалра кумек гIягIнили би-
алли, мурталра набчи хъарахъес рируд. 
ХIед гьамадли ахIен. ХIела дудеш, я узи 
агарти биъни нуни балуси саби. Ил ба-
гьандан, мурул адамла кумек гIягIнили 
биалли, набчи зянкъдяхъя». Кисалабад 
абитIи илини сунела визитка бедиб.

 – Дебали разилира, хабарагарли би-
аллира, нуша къаршидикниличи. ГIяхIли 
кален, – или Рустам гьарзаси ганзличил 
машиналичи арякьун, Фатима биалли 
илис гIергъи рахъхIи хIеррикIули калун. 
Ил сари рухIнар пикририкIулри: «За-
манали адам сеннира варсирули ахIен 
кьалли. Варсиэс дигуси адам бекIлил за-
маналичира хIерхIейкIар!»

Хъули чаррулхъухIели илини дурс-
рачирад ляркьуси рурси чераиб. Неш 
чераили Аминара малхIямли хIерризур. 
Илдани балулри, чула саби кIелрацун 
ахIи, гIур чилра агарли виъни.

Амина вецIну цара ибил класслизи ра-
шулри. БелчIудилизир илала сархибде-
шуни ахIи хIедири, ручIес дебали ди гахъи, 
бегIлара дигуси дарс биалли, би  ология 
бири, сенахIенну илис тухтур ретаэс ди-
гулри. Аминани чебиулри нешлис дудеш 

агарли сецадла къиянбулхъулрил. Фа-
тима декIар-декIарти хIянчурбачи дуги-
хIери хIеили рашусири, илис рурсила 
къуллукъуни бекIдарес гIягIнилири. Шко-
лализиб сегъуна-биалра сяхIбат бируси 
биалри, арцани дурчутири, чиди-биалра 
учительла акIубси бархIи биалри, савгъат 
бирусири, цархIилван илди разихIебирки. 
Классла дурхIни чина-биалра шадибгьу-
ни барес аркьути биаллири, Амина хъу-
лир руус рикIусири. Ца Аллагьли ахIи, 
рурсила уркIиличиб се лебрил чилилра 
балуси ахIенри. Илини сунела хумардеш, 
селичи-биалра хIяжатдеш чехIебиахъи. 
Нешлизи хIянчиличи нура рашахъа-
ба или тиладирикIи, амма неш школа 
белчIи гIяхIси белчIуди касибхIели, хIед 
дигуси хIянчила аркьяд или рикIи. Фа-
тимала биалли, школализибси белчIуди 
ахIенси, цархIил агарсири, сенахIенну ил 
бегIтани жявли шери редибсири. Илизи 
илди рурсилис белчIуди хIебиаллира, му-
руй къайгъибиру бикIутири. Се гIяхI  деша, 
гIямрулизир цархIилти анцI бу кьу нира 
диэс асубирниличила илди пик ри хIе бу-
хъи ри.

— Чина рякьири неш? – хьарбаиб гьа-
ларикили Аминани.

— ХIяжихъала тукейзи рякьи ляркьул-
ра. ХIед дигуси хурег барес хIядурриуб-
сири, амма ралкьхIеурра, – иб гьигьба-
турли Фатимани.

— РалкьхIеъни гьатIира гIяхIси саби 
неш, – рикIар Амина. — Нунира хIед ку-
мекбирис.

Фатима бара гъинчIризур. Тяп ил-
кьяйдали рурси рикIни илини балулри.

Хъулиб рурсира нешра дебали цабиуб-
ли шикьбикIулри. Цали ца хIянчи бирулри 
итилли — цархIил. БархIехъ чяй ла бержес, 
бизиси хурег барес или вяш бикIулри.

— ИшбархIи наб чи къаршиикибал ба-
гьадли тамашарируд, – рикIар Фатима 
рурсилизи. – Илкьяйдали тамашариубли 
ну гьаннара рирхаэс рирули ахIенра.

— ВяхI, чи сайри гъари ил, илцад хIу 
тамашариахъубси, неш? – хьарбаиб 
илини. – ХIечи хIеррикIухIели дяхIила 
адам чеибсигъунаригу.

— Валлагь дяхIила адам чеэс гьала-
бри наб, ит нуни валусиван ахIи, – иб 
Фатимани.

— Неееш, — тIама гIеркъабитIахъун 
Аминани. – Ил адам нуни валусив?

— АхIен, илцад-декIар хIуни ил валу-
си ахIен, – жаваб чарбатур Фатимани. – 
Ил набчил варх учIули калунси Рустам 
ГIялиев сайри.

— Баягъи, хIушала классла сурату-
називси кьяпIикIуни агарси адам? — 
дукарряхIиб Амина. Рустамла шалати 
кьяпIикIуни суратуназир агартиван 
чедиутири, мурт сурат чебаалра Ами-
нани нешлизи сен агартири илди или 
хьарбиусири. Ил багьандан илини ил 
хъумхIертурлири.

— ГIе, ит баягъи. Бархьаначи бурас-
ли, дила рурси, наб ил дила калунти 
гIямрулизив гьачамалра чехIеаслири 
или пикри башусири, сенахIенну илала 
гьалаб наб цIахбилзулри. Ил нуни вир-
гIявиргибсиван билзули саби. 

— ХIу илис шери хIерякьи дудешлис 
ря кьунхIели илкьяйда пик ри ри кIу си-
рив? – хьарбаиб рурсили.

Сунела жагьдешличила, итхIели диуб-
ти анцIбукьуначила Фатимани Аминази 
бурибсири, илкьяйдали илис чебаахъес 
дигулри гIямрулизиб се-биалра бетарни. 
Сунечил детарути анцIбукьунира рур-
сили сунези дурули дигулри. Нешливан 
цархIилли уркIи хIер гъни бурулри.

— ГIе, чIянкIли ил багьандан, — Фа-
тима бируси бархьбатурли ца мерличи 
хIеррикIес рехIрихьиб.

— Неш,  — дигиличил някъ буциб Ами-
нани, — диубти анцIбукьуни жявли ардя-
кьун, кьадурти илкьяйда делкIи диалли, 
хIуни селра барсбарес хIерируд, ил ба-
гьандан секIайчила пикримарикIуд. Ил 
Рустам хIед цархIилти тянишунигъуна 
адам сай. Илала гьалаб хIела сегъуналра 
гIяйиб агара.

МалхIямли хIерризур Фатима рурси-
личи, хIера, гьатIи, сен гIяхIсил рурси 
лерхIели или пикририкIес рехIрихьиб.

— Баркалла, дила духучан, ну гIер рурц-
нилис. Хъябруцрикиб Фатима рурсиличи.

— 

ХIебиалли, гьанна нушала хурегличи 
цIедеш кадирхьехIе, – иб разириубси 
Аминани.

Аминани нешла пикруми дархли 
дуртIули диалра, сунела пикруми илизи 
дагьахъес дигули ахIенри, сенахIенну 
илис къиянни биъни чебиулри. Илала 
неш декIар-декIарти мераначи чIя бур ти 
дирцес, арцлис умудеш бирес ра шусири. 
Илаб бедлугуси арцра илцадра халаси-
декIар ахIенри. Сунес арц хIяжатли диъ-
ниличила буралли кьалли, неш хъули ка-
рихьесалра бекIлил хIерашанрирар или 
пикририкIулри. Ил багьандан сен-сен 
биалра хIянчи баргес кьасбарилри.

Аминас арц се-биалра асес багьандан 
ахIенри гIягIнити. Лебилра классла бу-
чIан та зи учительницани бегIла гIер гъити 
зянкъ дирхъухIели арцани дучая или 
багьахъурлири. Илди арцлис биштIатас, 
школалис савгъатуни асес гIягIнилири, 
илала дурабад палтар асесра гIягIнилири. 
КьацIли бу ки гIергъи дурсри дарес или 
аррякьи теле фоннизир хIянчиличи хIер-
ри кIус или пик ририкIулри. 

Амина савли-жявли арцантала тIа-
ма личи чераргъиб. Дуги вайтIа рус  ни ли 
илала бекI изахъулри, амма сен-биалра 
аризес гIягIнилири. Сари ари зур хIейс бер-
калара барили, столли чи неш ли кабихьил-
ри, сари биалли хIян чи ла аррякьири. Гьар 
даим Фатима илкьяй дали ар рашусири.

КьацIли руки автобусличи хIерси Амина 
пик ририкIулри, дуги даргибти чумал хIян чи-
личи кьанхIериубли ишбархIи рукьес гIягI-
ниси саби или. Даргибти хIян чур би декIар-
декIарти сарри: тукенчила, биш тIатачи 
хIерикIес башутала, халати офи сунази уму-
деш барес башутала ва гIур ра цархIилти. 

ИшбархIи Аминас гьарбизурли кIел 

дарс ахIи хIедариб. Илди тамандиубли 
гIер гъи хIянчурбачи рашес рехIрихьиб. Бу-
цIарси бар хIири. Ца мерличивад итил мер-
личи ваэс гьамадли ахIенри, берхIи вайтIа 
кьацI би кIулри, амма сен-биалра яхIбарес 

гIягIнилири. Тукен тазир ру захъес 
Амина кьа бул  хIерариб, ила гIян ручI 
сягIят гехI личив вашес гIягI нилири, 
илис биалли та ман хIе диубти дурс-

ри диргаладулхъул ри. БиштIатачи 
хIер ри кIа хъесра хIе руциб, хIе чи ра 
гьачам бегIтала хIе руди гIягI нили 
саби или тIа ма дариб. ГIя сидешлира 
бер хIи лира рем жахъурси Амина 

ганз гьарзабарили, калунси ца хала-
си офислизи гьайриуб. Сунеласун иб-

хьути унзала рухI нарад арацIибхIели Ами-
на дебали та машариуб, чина хIеризаллира 
бархили, имиуливан халкь ита-иша ба-
шулри, гьа риллизир сегъунтирил кIапIри 
лерри, цалис ца гIелахIебухъес къалабали 
ба шулри. ТIашризурси Ами начи хапли чи-
рил хъячIикиб. Ласряхъили хIеръиб, чIя-
бар личирти кIапIри дурчуси адам. Илис 
ку мекбарес илра гIяшриубли дурчес рехI-
ри хьиб.

— ДучIутази вархили чехIераирину 
черрерхи, – иб дурчусини.

—  Селра хIебирар, хIевчIули гьай-
виаллира хъячIхIейкеси тяхIяр агара 
ишаб, – чарбатур жаваб Аминани.

— Валлагь бархьси саби, – дукар-
вяхIиб ил.

Дучибти кIапIри илис гьадатурси Ами-
нани къаршили тIашизурси адамличи 
хIулби ахъдуциб ва дебали жагьси ур ши 
чеиб. Суал бухIнабуцибти хъир хъаван 
цIудара хIулбачил ил сунечи хIе ри-
кIулри. ЦIудара галстукличилси цIуба 
хIе ва ва цIудара шалбар иличир дебали 
дал дикилри. Аминачир ил илцад хала-
сигъуна ахIенри, ил багьандан халати 
хIякимтала хIянчиличив илгъуна жагьси-
ни се бирулил илини балули ахIенри.

—  Ишабти халкьличи тамашариъни, 
ва хIу ишар хIерузни багьесли саби. 
ХIебиалли хIу чи сарри? Се барес иша 
ракIибсири? – хьарбаиб Аминази жагь-
си уршили.

—  Ну иша рузес ракIибсира. ХIушала 
халалгъуна чинав варгес вирара? – 
хьарбаиб Аминани.

— Наб гIергъи рашен, нура халалгъу-
начи гьайвиубсирану, – иб илини.

(Хьарахъуд бирар)

МяхIяммад ХIямидов,
ДАГЪИСТА ХАЛКЬЛА ПОЭТ

 СЕН?
Ил суайзир лерилра
Лерти хIябал хIярп сари.
Амма илис жаваб гес
ХIябдарш хIярп камли сари.

Сен? Ил суал сабигу
Гьарил анцIбукьла гIелаб.
Вари, гьамадли ахIен
Илис гес бархьси жаваб.

Марлира, сен иш дунъя
Даим жургъсабикIусив?
ВяшхIебухъи, ца мерлаб
Буаллири вайсирив?

ГIяхIгъабза адазивад
Сен пандахьи алкIусив?
Вайгъабзалара урши
Сен гIяхIгъабза вирусив?

Даршани ва азирти
Дусми ардякьункъира
Сен абдулта биркьутив
Инсанти ишбархIира?

Мусни-зубри мурт, чили,
Селис акIахъубтирив?
ХьанцI заклизир зубарти
Чили адалкунтирив?

Сунес дигуси бирес
Аллагьли вирукъира,

Иш дунъяличиб бархьдеш
Сен хIебузахъусира?

Балулра: «сен?»   суалтас
БекIлил ахир агара.
Илдас жаваб гес ахъри
Аллагьлалра лебара?

ЧИЛИ ГЕСАРА ЖАВАБ?
Ну гехIцанну авра дус
Вашулра иш дунъякад.
Балас: бахълис хIебикиб
Чедаэс иш нуницад.

Чуйнал барсбиубли саб
Ну хIерируси дунъя.
Гьачамличиб-гьачам ил
Бетарули саб вайна.

ТалихIличи аркуси

Гьуни къалпла уббухъун.
ТалихIра нушачибад
Мусисиртван гьаббухъун.
Амма хIякимти саби
Гьар бархIи гап-чяхIлизиб.
ГьалахIейахъул агу
Илдани гIямрулизиб.

Дахъалгъунти урдулхъан
Къунбили, хьуланили.
Гесара илдас жаваб
Чилилра, чинаб, чили?

ЦацабехIта гIяйибти
Душкули сар халкьличи,
Итдилтани тIулби сар
Дархьдирули зубрачи.

Илкьяйда ардашули
Сар даршдусми жалтазир.
Я бархьдеш, я паргъатдеш

Агара ванзаличир.
Илди кайзахъес вирул
Агара цалра хIяким,
Някъ гьакIбарили сай
Илдачи икI Аллагьли.

УМЦIАДЛИРА ,
ХIЕБУРГИД

Дила уркIила умхьу
Саби хIела някъбазиб.
Дигадли абхьес рируд,
Хьар-хъарагарли набзи.
Илаб бургидра хIуни
Наб бегIла дурхъал давла:
Лами чехIебиул цIа
ХIечи дила дигайла.
Илини чиллализив
Сайра ванаирули,
ЦIяб дуги наб гьундури
Сари шаладирули.
Балулра: дурхъал савгъат
Саби ил наб кьисматла.
УмцIадлира, хIебургид
Илгъуна бахъалтала.

ХIеръа уркIила дайла,
Ташмишдеш дугIаили,
ХIелацун у бургидра,
Сабицункъи, хIулкIули.

Датурли «ахIен-саби»,
«Бируси биаб» или,
Набчи арацIи, къапу
Кьяли-кьяйчи абхьили.

НАБЧИРТИ БУНАГЬУНИ
Наб нунигъуна диван
ГIур чилилра хIебиру,
Набчирти бунагьуни
Далуси агарану.

Камли ахIен набчирти
Бунагьуни, балулра.
Амма балу-балули
Цалра бархIебарира.

Илдала дахъалгъунти
Дарира хатIаличил.
ХатIахIеркуси инсан
Левара дунъяличив?

ХатIаби, бунагьуни

Лерил халтIкадирулра.
Агь, вегIебш, дахъалгъунта
«Гьай гIяйиб!» викIахъулра.
ЦацадехIта дугели
ГьанкI саби бумцIахъули.
Шала пIякьдикайчи ну
Сайра тIямкьсайкIахъули.

Наб нунигъуна диван
ХIебиру Аллагьлира.
Илис дигахъутину
РяхIмура уркIецIира.

ДУНЪЯ СЕЛИ БИРКЬАЛРА
УркIи, гехIцIанну авра
Дус наб къуллукъ барнилис
Баркалла, гьачамалра
Ламартдеш хIедарнилис.
Наб се бигасра хIуни
Бирахъес ну валтнилис,
ЖалбикIути биалри,
ХIуни ну гIевурцнилис,
Ну уруз-хIяцI виэсил
Барахъес хIевалтнилис,
Ну бархьдешла гьуникад
Вашахъес  къужирнилис,
Набзи цалра юлдашла
УркIи хIебуцахънилис,
ХIяжар хIярамзадаби
Набчи гъамхIебарнилис,

Диркьурбала вава-кьар
ХIулбази дужахънилис,
ХьанцI закла зубартачи
ГIяшикьли вирахънилис,

Урхьнала ругертази
Нура кIапIурцахънилис,
Арцанти наб урхIагар
Далуйта дучIахънилис,

Гьаннара муэртазив
Гьалавван уцахънилис,
ХIерели дунъяличи
КарцIли хIерирахънилис,

ГIянтIикIабази хIуни
Ну левни балахънилис,
Гъайла къантIа, илцадхIи
Марли къуллукъ барнилис.

Гьанна дила цачумал
Тиладира лер хIези.
Ца хIези ахIи, илди

ДурхIедурис инсайзи.

Ца-кIел дус гьатIи хIуни
ЯхIбарану, гьандуца,
НабчибяхI лябкьул изайс
ЧIумали гьуни буца.

Мабалахъадра набзи
ИзрагIил мурт лявкьянал,
Дила ахирла сягIят –
Ил сегъуна бирарал.

Дигулра гьуниваэс
Илдас хабарагарли,
ШулгIибтала хумарти
ХIулби чехIедаили.

ГIурра чум дус галлира,
Гьар-урван дарх дирехIе.
Дунъя сели биркьалра,
Нуша марли кавлехIе.

ВЕРЦИРА НУ СЕВАН
ДуцIрумла бархIехълизиб
ТIабигIят саб паргъатли.
ХьанцIа зак саб пишакар
Зубартазиб рурхIули.

УркIили, гьуцIбикIули,
Хъалчи чевяхIаира.
Гермукьличи кайили,
Зубрази хIерикIулра.
ХIера, хапли набчибяхI
Зубари саб арцурли.
БекIлизир азир пикри
Сари дарсур дургъули.
Улгас, зубарли набчи
Се хабар лебхулира?
Уббяхъес хIейрул хIукму
Наб закли барилира?
Зубари дила гьала
Кагиб, мучичакбиуб.
Набзи ца гъай-магалра
Бурес ил бекIхIебиуб.

Багьурра: наб гьанналис
Агара закла диван.
Тамаша – иш гьакIлисра
Верцирара ну севан?

Адвокатунани ну
ГIуррара марварирав?
Яра Кьудратла ВегIли
Ну мурахасватуррав?

Замана ва нуша

ПЕЧАТНАЯ ПЛОЩАДЬ ПРЕДОСТАВЛЯЕТСЯ НА БЕЗВОЗМЕДНОЙ ОСНОВЕ

“ДУБУРТАЛА  ЗУРХIЯБТИ”

ЖУРНАЛИСТЛА КОЛОНКА

П.Маллаева

Балхъарла ши машгьурси саби 
дахъал анцIбукьуназиб: ишаб 
хIербирули ва бузули саби гачIла 

(ке рамикала) къугъати тIалхIяна ва гIягI ни -
ахълуми дирути устни, пагьмуличил маш-
гьурти саби ишабти культурала хIян чи-
зартира. Балхъарла шилизибад дурабухъи 
са би бахъал жавабла хIянчизарти, гIилмула 
гIя лимти, юристуни, учительти ва тухтурти. 
Мя  хIяммадхIяжи СягIидович МяхIям мад-
хIя жиев личила Ахъушала районна газе-
та лизиб белкI дурабухъунсири чумал дус 
гьалаб, халаси пагьмула вегI ил адамлис 
«ДР-ла халкьла художник» ибси хIурматла у 
бедниличил бархбасахъи. Ишди бурхIназиб 
Дагъиста телевидениели чеба ахъиб М.Мя-
хIяммадхIяжиевлис багъиш ла ба риб си пе ре-
дача. Буриб, сецад пагьмучевси мургьи-арцла 
уста саял хабар дерхурси наслула ил вакил ва 
хIер бикIути тянишб ариб илала хIян чур ба ла 
выставкаличил.

Передача бузахъуси республикала маш-
гьурти журналистуназивад цали сайси Салам 

Хавчаевли М.МяхIяммадхIяжиевлизи суал 
бедиб мургьи-арцла устала санигIятличи се-
кьяйда бурсивиубсири или. Ил суайс жаваб 
чарбалтули, МяхIяммадхIяжи СягIидовичли 
буриб Балхъарла шилизибадти гъану верхIра 
адам лебти саби или илгъуна санигIят бу-
захъути, илдазибадли гъал адам сунела на-
саблизибадти биъниличила. Сайра ветарули 
сай Балхъарла шилизиб бекIбархIи мургьи-
арцла устала санигIят бехIбихьибси Кьур-
банмяхIяммадла шуэсил наслулизивадси.

— Гьаланачи дила дудешлис дигули ахIе н-
ри нуни илгъуна санигIят чеббикIили,  — бу риб 
передачализив гъайулхъухIели М. Мя хIям  мад-
хIяжиевли, гIур, пишвяхъили, им цIа ба риб:

— Белики, сунечив устадешла шайчив че-
дииркус или урухкIули урги!

— Илкьяйда хIебургину, рахли хIу бажар-
дихIейкишигу или гьанбиркули бурги насаб-
ла пагьмула хабардерхурси гьуни даимбарес! 
— баянбариб пагьмучевси Салам Хавчаевли, 
илала пикри бархьбирули.

— МяхIяммадхIяжила кIелра хала дудеш 
МяхIям мадхIяжи ва Кьурбан мургьи-арцла 
устни сабри, дудеш СягIидлира илдигъунти 
уста деш гIяхIил гIерасили, дахъал къугъати 

хIянчурби дарес бажардиикибси адам сайри. 
Гьарли-марти устни — илди чебиуси къиянни-
чи, харжбируси заманаличи хIерхIебикIули, 
арц багьандан се-биалра къалаба-къалабали 
бекIбарес хьулхIебухъи, чула пагьму кьимат-
лабарес балути адамти саби. Илдигъунти са-
бри МяхIяммадхIяжила наслулизибти  устни-
ра.  Илкьяйдали  буриб С.Хавчаевли сунела 
передачализиб.

…Ашкарливан, Октябрьла революция лис 
гьалаб дубурла шимазибад бахъал адам ти 
хIянчила мер лебихIи, декIар-де кIар ти ша-
гьуртази арбашули буили саби. Мя хIям мад-
хIяжиевхъала насабла адамти бузули кали 
саби мургьи-арцла устала санигIятлизиб Вла-
дикавказ, Назрань, Аргон шагьуртазиб.

1950 ибти дусмазиб устадешла  насаб-
ли зибадти адамти Балхъарла шилизи чар-
бухъун. МяхIяммадхIяжи акIубси сай 1953 
ибил дуслизив. ВиштIахIелил илини чебиул-
ри, дудешли бируси някъла хIянчи, ва иличи 
сунезирра диги акIубли, школа таманбарили 
гIергъи, МяхIячкъалализибси художествен-
ное училищелизи керхур.

Училище таманбарибхIели узули калун 
МяхIячкъалала Художественный комбинат-
лизив, гIур — художественная промышлен-
ностьла гIилму-ахтардила институтла фили-
аллизив. Илди мераначир жагьил адамли су-
нела багьудлуми чедицIахъиб, мургьи-арцла 
устала санигIятлизив гьалавяхI арякьун.

1990 ибти дусмазиб, улкала гьар-чи на-
балра кьяйдали, устадешла бегIтас къиянси 
замана бетаур, МяхIяммадхIяжи узути кIелра 
организация кьяпIкадариб, хIянчи даимбарес 
багьандан хIяжатти гIягIниахълуми даргес къи-
янбухъун. Гьарли-марси уста уркIи агар хIейуб, 
сунела хIянчи бархьхIебатур, бахъал цар хIилти 
кьяйдали вачар-чакарлизи ахъили, уркIилис 
кьабулбикибси санигIят шайчи къужхIебариб.

— Наб манпагIятдиуб Джемалла уличил-
си училищелизир  касибти багьудлумира 
мур гьи-арцла устала санигIятличила набзир 
акIубти гIяхIти пикрумира,  — гьанбиркахъули 
сай МяхIяммадхIяжини.—ГьанкI батурли, уза-
си, сагаси, жагаси секIал дила някъбани барес 
пикриикIули, вяшикIаси. 

Устадешла вегI адамла сабурра чевета-
ибдешра заяли кахIелун — илала хIянчурби 
машгьурдиуб, улкала декIар-декIарти мера-

начи даиб.
Гьанна Балхъарлизи-

вадси мургьи-арцла устала 
хIянчурбала выставкаби 
дурадуркIули сари Север-
ный Кавказла ва Россияла 
шагьуртазир, хIербикIути тамашабирули саби 
илала пагьмуличи. Хаслира хIяйранбирахъули 
саби «Золотая осень» бикIуси хъабаличи, шах-
матунани. М.МяхIяммадхIяжиевла бегIлара 
хабардерхурси хIянчи биалли — Англияла пача 
рикуси пайтунна (каретала) къалип саби, суне-
зирра 4734 гIягIниахъала лерси ва мургьишин-
ни кIапIдарибти арцлизирад дарибти.  

— «Чинад гьанбикибсив Англияла секIал 
барес, нушала ишаб агарсив селра?» или 
кьабулхIебикибтира биуб. Набзи илала къа-
лип барес ибси пикри биалли ишкьяйда 
бакIибсири, — бурули сай МяхIяммадхIяжини. 
— Цагьачам уршира нура аэропортлизи  само-
летличи хIерли лерли,  сунела смартфоннизиб 
уршили Англияла пачала пайтун чебаахъили, 
иб: «Дудеш, вирадив хIуни ишгъуна барес?»

«Се бирусив наб ил?» — разихIейкира 

уршила суайчи. ГIур биалли пикри акIуб: 
«Белики, вализасли, бажардиикиша». Устаха-
нализи вакIили, узес вехIихьира. ХIулала ца 
гIягIниахъала – спица бирули, кIел бархIи ка-
лунра. Лебилра ил хIянчилис ардякьун кIел 
дусра байхъалара. ИшбархIи дила уркIилизиб 
разидеш саби кьасбарибси бетерхахъес виъни-
личи. Дила ил хIянчи юлдашунани дебали гап-
бариб ва масхаралис гьунар мешубуциб Эве-
рестличи чевяхIухъес бажардивикибсилайчи…

— Сунени хIед илгъуна пикри гIеббурибси 
уршилира кумекбарили урги?

— Къалип бирухIели илцад кумекличи 
хIя жат хIейкира, сенахIенну дила кьас сабри 
гьар-секIал нуницун дарес. Урши Загьидин-
ни гIяхIси кумек бирули вирар цархIилти 
хIянчурбазиб, масала, шахматуни дирухIели 
илини халаси кумек бариб, — буриб 
МяхIяммадхIяжини, — устадеш лерти сари 
рурси Рукьижатлизирра. Чебуркъалли наб 
илинира кумекбарес рирули сари.

Россияла художникунала Союзла член, 
пагьмучевси ва гIяхIцад шабагъатуна чи лайи-
кьикибси мургьи-арцла уста Мя хIям мад хIяжи 
СягIи до вичлис диаб ара-сагъти гIям рура 
гьатIира дахъал сархибдешунира!

Устадешли машгьурварибси

Муъминат Хаттаева 

 Гьава, берхIи ва урхьу — нушала юлдашуни. Илгъуна жи лебси-
ри пионертала лагерьтазиб бамсриихъути СССР-ла дурхIнани бурули. 
ИтхIели хIукуматли сунела халкьла арадеш мяхIкамбарес кумеклиди-
рути курортуни, санаторийти, бамсриихъути мер-муса (зона) урхьула, 
хIуркIбала, умути шинна, мургьи-рангти гъумла мякьлар, тIабигIятла 
бегIлара жагати мер-мусаличир акIахъубтири. Илдазиб бамсриихъу-
ли улкала халкьли, биштIа-халатани чула арадеш къулайбирусири.

Гьанна, нушала наслули, илди лерти диъниличила хъумартес зама-
на баили саби, жагьилтани биалли илдачила селра балулира ахIен. Ил-
дани балуси бамсриахъес дигусилис, урхьула дубличиб дуги беркIеси 
мер, шел азир къурушличи абиркули биъни саби. Багьа агарли, гIядатла 
адам вякьи кайэс, бацIси урхьула дубра кали ахIен. Шагьуртачи, ши-
мачи гъамти мер-мусаличибси урхьула дуб вегIдешла бетаурли саби, 
цацахIели, бамсриихъути бахъбаибхIели, урхьула дубла кайэс мер, 
арц лис асесра биркули ахIен.

Шагьарла адамти багьа агарли букьес бируси урхьула дубларти 
гъум, башути адамтала бахъдешли, кьяшмани ганздарили гIянжиличи 
шурдухъи сари. Илала дурабадра, лебтанилра балули саби, шагьарла 
нясдешуни урхьулизи дашули диъни. 

Нушала республикалис МяхIяммадсалам МяхIяммадовли бекIдеш 
дируси замана, республика гьалабяхI арбукести дахъал далдуцуни 
дехIдуцибтири. Илди далдуцуназибад ца сабри МяхIячкъалализибад 
югла шайчибяхIси авлахъличиб немецуналайчи мешуси, сагаси ши 
белшни. Сепайда, илала гIяхIти пикруми детерхахъес имканхIебакIиб, 
илини сунела бузери Москвализиб даимбариб. Баягъи, ил ши барес 
пикрибарибси мерличи бяхIчили дебали жагаси, умуси урхьула дуб леб. 
ДуцIрумла замана, акьути бурхIназиб ила бахъал адамти бамсриахъес 
башули саби. Урхьу халаси мерличиб сяйли саби, дурхIнас урхьулизи 
бетацIес урехиласи ахIен.

Наб ил мер, вегIдешла бетхIеахъурли халкьлис калахъес дигулра. 
Илар дарес дехIдуцили дахъал секIал (стройка) чедиур, дузули тех-

никара лер, ил мер жявлил асили биэсра асубирар. Урхьура гIелабяхI 
арбякьи саби. ХIера, ил гIергъиси замана шин ардякьи дакIубиубси 
урхьула дуб, халкьлизи бамсриахъахъес кали дигулра. Рахли нушала 
республикала хIякимтани дила пикри гIеббуцалри, илаб дуцIрумла за-
мана халкьлизи бамсриахъахъес дебали жагаси мер бетари. 

Дила пикри бетурхниличи халаси-декIар бирхауди лебли хIебиалра, 
бучIантази иличила бурес хьулрухъунра, нуван бахъал цархIилтира ил-
кьяйда пикрибухъалли, белики, бетерхес халкьла пикри… 

Халкьла бетаурли 
дигахъира

ДЕХIИБАЛА  ДИРУСИ  ЗАМАНА

БурхIни ГIянручIла БерхIи абухъни ХIерейсла Дакьа МаркIачIила Дугила
31.08.2026 (Итни) 03:30 05:11 11:52 15.35 18:29 20:04
01.09.2026 (Талат) 03:31 05:12 11:52 15:34 18:27 20:02
02.09.2026 (АрбягI) 03:32 05:13 11:52 15:33 18:25 20:00
03.09.2026 Хамис) 03:34 05:14 11:51 15:32 18:24 19:58
04.09.2026 (ЖумягI) 03:35 05:15 11:51 15:31 18:22 19:56
05.09.2026 (Сут) 03:37 05:17 11:51 15:30 18:20 19:54

06.09.2026(АлхIят) 03:38 05:18 11:50 15:28 18:18 19:52

Шилтахъчибани белчIудила сагаси дус бехIбихьес 
гьалаб цагьатIи тяхIяр пикрибариб.

Макрукьябани къалпла интернет-тукенти 
алкIахъули сари ва «бизити» багьначил школала ма-
сани асахъес маслигIятбирули саби, банканала кар-
табала ва коданала баянти адамтазира дагьахъес 
багьандан.

ГIЯМРУЛИЗИБАДСИ  АНЦIБУКЬ

Кьади ГIялисултIанов

Ишди бурхIназиб улкала хъар-
хIе ра гардеш бал та хъули 
алхунти дявила хас си балбуцла 

бутIа кьян чи бас хасдарибти абзани (спар-
такиада) детер хур Цуг нила шилизир. 
ГIядатли бетаур ли, гьанна хIяйнайс дура-
дур кIу ли сари абзани. 

Буралли, дявила хасси балбуцли-
зир Цугнила администрациялизибад 52 
адамли бутIакьяндеш дирули са ри. Сецад 
хIейгеси биалра, шел гIяхIгъабзали, улка-
ла хъар хIе рагардеш багьандан, чула жан 
кьурбандариб. Илди саби ГIябдулжалил 
Къябттиев, Рабазан НикIаммаев, Запир 
Кьурбанов, Рабазан БяхIяммаев ва Рустам 
ГIялиев. Илди шелра Гъабзадешла орден-
ничил шабагъатлабариб. 

Абзаназир жи гарла бу тIа кьян деш да риб 
рес пуб ликала декIар-декIарти шагьуртазиб 
хIербирути цуглантани. Илар лерри Цуг-

нила шила команда, МяхIяч къа  лала, Дер-
бентла, Къизларла ва Ро стовла командаби. 

Ил бархIи чумал журала абз дура-
деркIес имканбакIиб: волей болла, гиря 

иргьнила, гьая зуз-
бирнила ва тIя-
хIулхъ нила. Забли 
ургьуси аргъ бе-
таур  ли, ишдусли-
зир илди ХIям-
ши мала спортла 
К I я л  г I я  л и з и р 
дура деркIиб. 

А б з а  н а  л а 
хIясилти ишди-
гъунти сарри: 

В о л е й б о л -
ла абзаназиб 
цаи бил мер бу-
циб Къизлар-
ла ко мандали, 
кIиибил — Дер-
бентла, хIябъибил — МяхIяч къалала. ТIяхI-
булхънила абзаназиб цаи бил мер сархиб 
Кьурбан Мя хIям мадовли, кIиибил — Раба-
дан Булатовли, хIябэсил — СягIид Риза-
евли. Гьая зузбирнилизиб цаибил мер 

буциб Къизларла командали, кIиибил — 
МяхIячкъа лала, хIябэсил — Цугнила. Гиря 
иргьнилизир гьаларти мерани сархиб 
Кьурбан МяхIям мадовли ва Рабазан Му-

саевли. 
Абзани ахъси да ра   жа  личир  детер-

хур. Ва тIан гьан   ни алхунти гIур им цIа  хIе-
бир ниличи дир хехIе. Дигулра жяв-жявли 
дургъ  бира тамандиубли нушала узбира 

чула хъулрази чарбухъи. 
Халаси баркалла абзани дурадеркI иб-

тас ва арцлашал кумекбарибтас, ил кьяй-
дали  илдазир бу тIа кьян деш дарибтасра!

ХIяжимурад Ражабов

Нуни гьалабра бакьибсири ца ишгъуна секIайчила. 
Савли берхIи абулхъухIели, берхIила хIунтIена журуга мява 
мусисиртлизибад тамай декIарбикайчи иличи хIерикIни 
адамла арадешлис гIяхIси саби бикIули. КъябхIердили  иличи 
хIерикIусини, абзур бархIилис берхIила цIакь, кьуват сунес 
кайсуси саби бикIули бирар. Ишдус нуни бакьира изути 
хIулбасра савли абулхъуси берхIили кумекбиру бикIули.

Дила чархлизир изутира дахъал лер, илдала лугIилизир 
хIулбира изули сари. КIелра хIуйзи нана хIули бамкьниличилси 
(катаракта) операция барибси саби. БусягIят дила хIулбала 
гъяжла изалара (глаукома) леб.  Ну МяхIячкъалала Редукторный 
посёлоклизив, урхьула дубла мякьлав, хIерирусира, ва 
пикрибарира нуни, гьар бархIи савли айзурли, урхьула дубла 
вашес.

Ишди дуцIрумлизив ну ила вашули вехIихьибсира, савли  
берхIила мява урхьуличибси мусисиртличибад гьаббикIухIели. 
Ил, цахIнаб дурабухъи, журугбируси саби 3-4 минутла бухIнаб. 
ЦIябти гIячкиби хIулбачи чегьурли, ну гIурра сягIятцадхIи иличи 
хIерикIусира.

Ца-чумал бархIи гьалаб берхIила хIунтIена мява, 4 сягIятра 
30 минутра дикибхIели, мусисиртлизибад дурабулхъес 
бехIбирхьусири. Ил анцIбукь бархIиличи-бархIи 1-2 минутла 
кьанни бируси саби. Нуни къайгъибирусири ил заманалис 
урхьула дублабси дила скамейкаличи кайили къаршивиркес.

Даг ну заманаличив айзес кьаниубрану, ишбархIи биалли 
жявли вакIира: 4 сягIят дикибхIели, ну, скамейкаличи кайили, 
берхIиличи хIерлири. Селисрил хIебалас, Редукторный 
посёлоклизибси урхьула дублаб ишбархIи савли адамтира 
камлири.

Кайили хIерлира ну 20 минут. ИлхIели берхIи гьаббакIес 
гIягIнисири. Агара. Гъал минут гIурра кайира – берхIи 
гьабхIебакIиб…

Набчил гьаларти дусмазибра илгъуна анцIбукь чуйнара 
биубси саби. Наб биубсиличи шакикили вииши, дукаркIули 
гъамирули сай хIямшиман Карим. «ИшбархIи хIед берхIира 
гьабхIебакIиб, ХIяжимурад, — викIар ил, — дила хIянчи биалли 
гьарбизур: лерилра 46 скамейка чула мерличир тIашли лерал». 

Илини тIашдатурти сари нушала урхьула дубларти лерилра 
гьаларра пайдаладарибти уркьлазирад дарибти скамейкаби. 
ЦацахIели дугели илдачи кабирути жагьилтани скамейкаби, 
вайбаркьлисван, дурасили гъумлизирад, лайдикIули сари. 
Каримли, савли айзурли, илди далдирути сари ва гIурра чула 
мераначи тIашдалтути сари…

Каримличил ихтилатикIуси наб гьанбикиб ца къантIси, 
гIякьлу гIеббуруси халкьла бакьалара (иличила нуни гьалабра 
макьала белкIунсири). «ШайтIа лягIнат» бикIусири илис.

Гьари, бурисра илала къантIси мягIна.
Гьала хIеблизиб шайтIай цархIилти цIедешла галгубиван 

ахIи, гьалаб вавалибяхъибси жунабла галга чебаили саби. 
ЦIедеш садаибхIейс цархIилтачиб гьалаб цIедешли букес ибси 
пикриличил шайтIан галгалиу кабиили саби. ШайтIан илаб ца, 
кIел, хIябал жумягI кабиили лебал… 

Жунабла вавнала рангли бухъутIбарили саби шайтIа цIудара 
гули. Камси замана дикили гIергъи, кадикили сари галгаличирти 
вавни, кIари дакIили сари. Жунабла галгалиуб шайтIан ца баз 
кабиили лебал – барсдеш агара. Кабиили саби ил кIиэсил базра 
– гIурра барсдеш агара. Жунабичир кьанни вавалидяхъибти 
цархIилти галгубачир дакIибти цIедеш, адамта ва мицIирагли  
дерки, тамандарили сари. Жунабличирти цIедеш хIунтIеналра 
хIейубли лерал. 

Галгалиу кабиили урегал баз дикибхIели, шайтIай, 
сабурлизибад бухъи бииши, шайчи тIяхIбухъи, тудяхъили, 
лягIнатбушибсири, бикIар, жунабла галгаличи. ИлхIейчибад 
бехIбихьили, шайтIай жунаб дукути ахIен, бикIар…

ХIера, кьаниишагу викIули урухкIули вииши, савли 
сягIят авличив айзурли, вакIира ну урхьула дубла. ХIерлира 
берхIиличи. АдхIебухъун. ГьабхIебакIиб ил шел сягIят 
дикибхIелира. 

Ил заманала бухIнаб набчи гъамбиэс балкьаур бахъал ну 
валути адамти, ва чусра бегIлара халаси, шаласи зубарила 
хIянчи гIяхIхIебизни багьахъур. Гьимидухъун дила берхIиличи. 
«ШайтIай жунабла галгаличиван, нунира берхIиличи 
лягIнатбушасли, хIебалас», — бакIиб бекIлизи пикри. 

НУНИРА  ЛЯГIНАТБУШАСЛИ, 
ХIЕБАЛАС...

(БИУБСИЛИЧИЛА ХАБАР)

ХIурматла бегIти!
Ишдус дурхIя цаибил класслизи аркьули виалли, 

цазаманализир дедлугути арц касес вирнила имкан-
ничила хъуммартидая. ГIярзаби кьабулдирути сари 
2026 ибил дусла декабрьла 1-личи бикайчи.

ЧИЛА ЛЕБА ИЛГЪУНА ИХТИЯР?
Бахъал дурхIнала бегIтала, чулара ургабси да-

ражала хайри хъалибаргла гьарил бутIакьянчичи 
халбарибхIели 17 234 къурушличиб имцIали ахIенси 
(2026 ибил дуслизиб Дагъистайзиб хIербиэс хIяжатти 
арцла кьадар).

Цаибил класслизи аркьуси гьарил дурхIялис дед-
лугути арцла кьадар 2 777 къурушличи абиркур.

ГIЯРЗА СЕКЬЯЙДАЛИ ГЬАЛАБИРХЬУСИ?
ХIушаб гьамадси тяхIяр чеббикIая: МФЦ-лизибад 

– паспортличил дякьи; онлайн тяхIярли – «Госуслу-
ги» порталлизибад; почтализибад – заказбарибси 
кагъар личил.

СЕГЪУНТИ ДОКУМЕНТУНИ ХIЯЖАТЛИ?
ГIярзаличил дарх хIяжатли сари документунира: 

хъалибаргла бутIакьянчиби марбируси; хъалибаргла 
хайри белкIунси; дурхIя цаибил класслизи кьабул-
варнила (школализибад справка).

Пикри бяхIчиаая: документунала белгиси сияхI 
гIямрула аги-кьяйдализибад дигахъуси саби ва ил 
ДР-ла Правительствола 265 ибил ХIук мула 6-ибил 
пунктлизиб баянбирули саби.

БегIтас 
гIяхIси 

имкан 

Чили буриба сентябрьла 1 — дурхIнасцун хас-
барибси байрам саби или? Эгер хIушани цаибил 
класслизи аркьуси дурхIя линейкаличи укадалли, 
яра иличил багьудлумала БархIи дураберкIес дигули 
диадалли, хIушани дирудая закон хIясибли акьуси 
бархIи касес.

Ишаб бурехIе секьяйдали ил барес вирарал.

1-ибил тяхIяр. Гьар дус лугуси отпускализибад 
бархIи касес дирудая.

Закон хIясибли, отпуск бутIначи бутIес вируси 
сай. Илдазибад ца календарьла 14 бархIиличиб кам-
ли хIебиахъес чебиркур, калунси бутIа биалли, дигуси 
тяхIярли бутIес вирар – ца бархIи хIясиблира. 

Амма леб ца ишгъуна шартI: илгъуна тяхIярличи 
хIянчи бедлуган кьабулвикес гIягIниси сай. Отпуску-
нала график цалабирхъухIели илди тяхIяр-кьяйда 
хIисаблизи касахъес яра кабизахъурси график барс-
барахъес тиладиличил гIярза гьалабихьес вирар.

2-ибил тяхIяр. Кабизахъурси бузерила замана-
личиб имцIали бируси хIянчилис бедлугуси акьуси 
бархIи (отгул).

Эгер хIушани кабизахъурси заманала дурабра 
хIянчи бирули диадалли, чеимцIали акьуси бархIи 
гахъес тиладибарес дирудая. Ил ихтияр Бузерила ко-
декслизиб тасдикьбарибси саби. Ил барес багьандан 
руководительла уличи гIярза белкIеная.

МягIничебси: чеимцIали гьаладирхьути акьути 
бурхIнас арц лугути ахIен. Кабизахъурси замана-
личиб имцIали хIянчи барнилис хIушани оклад ва 
чеимцIали бамсриихъуси бархIи касес дирудая.

3-ибил тяхIяр. Алапа агарли отпуск касес имкан-
бикIур.

ЦагьатIи тяхIяр саби – хIела счётличил акьуси 
бархIи касес. ХIянчи бедлуганничи ил гьалабирхьес 
хъарси ахIен, амма хIед дигули виадли, ихтиярба-
рес вирар, хаслира — хIела дурхIя цаибил класслизи 
аркьули виалли. ГIярза гьала хили белкIалли, гIяхIси 
саби.

4-ибил тяхIяр. ХIянчи бедлуганна сипта хIясибли, 
чеимцIаси акьуси бархIи.

Руководительла ихтияр леб школализиб бучIути 
дурхIнала бегIтас сентябрьла 1-личиб чеимцIаси 
акьуси бархIи кабизахъес. Ил алапа калахъи кьяй-
дали, агарсилира биэс бирар – белгити шуртIри 
хIукмулизир тасдикьдарили, актлизи яра коллективла 
вягIдализи кадерхахъурли диахъес чебиркур.

Акьуси бархIи 
касес вирар

БАЯНБАРНИ

МАКРУКЬЯБАЛА АВАРА

Сагаси тяхIяр 
пикрибариб

П.Сулайбанова

БегIтала хIурматбарес 
хIяжатси биъни-
личила лебтанилра 

ба  луси саби. Ил дурхIнала 
гьа  лабси се барили хьалли, 
ахъес хIейруси кIелра дунъя-
ли зибси (иш ва ахиратла) 
чебла саби. Чебла, ил сели-
биалра чебицIахъес хIяжатси, 
ужра бедили ахIенси ахъес 
хIейруси ЧевяхIсила аманат 
саби. БегIтала ва дурхIнала 
цаличи ца дарсур чучи хъарти 
чеблуми лерти сари. ДурхIнала 
гIямрулизир бегIтала къел 
даимлис дарх кавлути сари.

 БегIти илди атхIебла кIи ликI 
вав нигъунти сабигу. Илди вав-
нира чIянкIли дяхIи ли зир вава-
лидирхъули дирар. Тяп илкьяй-
дали бегI та ла нушачи дигира 

барсур селра тIалабхIедирутили, 
сабур-яхI личилти, се-дигара 
чекайсутили урдулхъули сари. 
БегIти — дурхIнала давла саби. 
Илди мицIирли ва арали биъни-
личила балули виадли, бегIлара 
талихIчевси адам сайри хIу. 
ДиштIахIейчирад нуша бегIтачи 
хъарихъес бурсидиубра, хIятта 
гIямру аркьуцад нуша илда-
чи хIяжатдиркутили кавлулра. 
БегIтала разидешлизиб саби 
нушала Гьалжанара. Илдала 
разидеш сахIерхили, нушаб 
ЧевяхIсила разидеш сархес им-
канбикIуси ахIен. ИлдикIун ну-
шала Гьалжанала умхьни саби. 

Буралли, бегIти чула 
дурхIначиб разили биалли, ил-
дала балгнира ЧевяхIсиличи 
диути сари, ил анцIбукь би-
алли, Кьудратла ВегI нуша-
чив разили виънила лишан 
саби. Адам мурт-дигара къи-

яндешуначил, имтихIянтачил 
вяхIягес асубирар. ИлхIели 
адамла балга ЧевяхIсини кьа-
булбаралли, иличибра гIяхIси 
секIал биэс хIебирар адам-
лис. Иличи ургIебли, бегIтачи 
лехIхIейхъути дурхIнала балга-
дугIяра кьабулдирути ахIен. 
Ил багьандан гьар секIал иш 
дунъяличир пасихIдешличил ва 
бухIнабуцибси дигIяндеш ли чил 
(хIикмат) пикридарибти са ри.

БегIтала хIурматбирнила 
дурабад, дурхIнани илдас 
гьар бархIи гIяхIдешуни ди-
рес гIягIнити саби, цархIилван 
бегIтала гьалабси чебла ахъ-
ес хIейрар. Нешли дурхIни 
гьан  кIагарти дуги-хIериличил, 
бамс ри хIебалули, чебетаибси 
хIе рудиличил гIеббуцили хала-
биахъули сари. ДурхIнани би-
алли нешлис дарсур хIурматра, 
дигира чедаахъес чебси саби. 

Кьуръа аятлизиб буруливан, 
чили бегIтачи лехIирхъули, 
илдала хIурмат хIебулъули, 
бархIи бехIбихьалра, илала 
гьалар Гьалжанала унза ибхьу-
ти сари…(мягIна). Эгер неш ва 
дудеш мицIирли биалли, кIел 
унза ибхьути сари, илдази-
вад ца виалли – ца. ХIера, ил-
гъуна баракат гьаргбирули са би 
дурхIнас. БегIтазирад дурхI начи 
диути лерилра гIяхI дешуначила 
ва баракатличила гьанбушал-
ли, илди дебали дахъал сари. 
Ишар лерилра гьандушес 
имканхIебикIур. Ил багьандан 
мицIирли лебай дигахъеная, 
хIурматбиреная хIушала бегI-
тала, се на хIен ну илди хIушала 
мур гьила кьалуби саби, чу зиб-
ра ка хIе  бур-
хуси дав ла 
бухI  на бу циб-
ти.

ГЬАЛЖАНАЛА  УМХЬНИ…

Илдала гьалабси чебла 
ахъес хIейрар

ГIяхIгъубзни даим 
гьанбиркахъехIе!

СКАНИРОВАТЬБАРАЯ ВА  ЛЕХIИРХЪЕНАЯ


